
Зи хэку къэзыгъэзэжахэм
я махуэм ирихьэлIэу

АДЫГЕЙ. Республикэм щекIуэкIащ Зи хэку 
къэзыгъэзэжахэм я махуэм зыхуэгъэхьэ зы-
рынымрэ ар егъэкIуэкIынымрэ зи пщэрылъ 
къызэгъэпэщакIуэ комитетым и зэIущIэ. 

АБЫ хэтащ Адыгэ Республикэм щэнхабзэмкIэ и 
министр Аутлъэ Юрэ, АР-м Лъэпкъ IуэхухэмкIэ, хэ-
куэгъухэм запыщIэнымрэ СМИ-мкIэ и комитетым и 
унафэщI Щхьэлахъуэ Аскэр, «Адыгэ Хасэ - Шэр-
джэс Парламент» жылагъуэ зэщIэхъееныгъэм и 
тхьэмадэ ЛIымыщэкъуэ Рэмэзан, къызэгъэпэ-
щакIуэ комитетым щыщхэр. 

Зэхуэсым щытепсэлъыхьащ Зи хэку къэзыгъэзэ-
жахэм я махуэм теухуа Iуэхухэр зэрекIуэкIыну 
щIыкIэм, абы хыхьэу «Зэкъуэтыныгъэмрэ Зэ-
гурыIуэныгъэмрэ» утыкум шыщхьэуIум и 1-м 
сыхьэт 19-м концертрэ джэгурэ зэрыщекIуэкIынум. 

КъинэмыщIауэ, къызэгъэпэщакIуэ комитетым 
хэтхэм къыхалъхьащ Iуэхухэм ехьэлIауэ езыхэм 
 къабгъэдэкI жэрдэмхэр, - къет Адыгейм Щэнхаб-
зэмкIэ и министерствэм. 

Гъуазджэм зэпещIэ
АБХЪАЗ. «Москва - Сухум. Искусство общего 

века» экспозицэр къыщызэIуахащ Абхъазым и 
лъэпкъ сурэт галерее къагъэщIэрэщIэжам. 
Мыбы зэгъэпэщыжыныгъэ лэжьыгъэшхуэ ще-
кIуэкIащ Урысейм ЩэнхабзэмкIэ и министерст-
вэм и мылъкукIэ. 

ГЪЭЛЪЭГЪУЭНЫГЪЭР къызэрагъэпэщащ УФ-м 
ЩэнхабзэмкIэ и министерствэм, «РОСИЗО» 
къэрал музей-гъэлъэгъуэныгъэ центрымрэ «Щэн-
хабзэмкIэ Урысей фонд» жылагъуэ-къэрал Iуэху-
щIапIэмрэ. 

Ар къыщызэIуахым хэтащ УФ-м и Президентым 
и администрацэм и унафэщIым и япэ къуэдзэ Ки-
риенкэ Сергей, Абхъаз Республикэм и президент 
Гунбэ Бадрэ, премьер-министр Делбэ Владимир, 
щэнхабзэмкIэ министр Кове Даур, республикэм и 
Сурэт лъэпкъ галереем и унафэщI Сакание Сурам, 
УФ-м ЩэнхабзэмкIэ и министерствэм и чэнджэ-
щэгъу Карташёв Павел, РОСИЗО-м и генеральнэ 
унафэщIым и къуэдзэ Москвичев Георгий, нэ-
гъуэщI хьэщIэ лъапIэхэри. 

Утыку кърахьа лэжьыгъэхэм къаIуатэ Урысейм и 
къалэ мыинхэм и щIыуэпс, архитектурэ гъэщIэ-
гъуэнхэр, Кърымым и тенджыз Iуфэр, Кавказ 
бгыхэм я дахагъымрэ Абхъазым и дыгъэпс хуаба-
гъэмрэ. 

Гъэлъэгъуэныгъэр фокIадэм и 15 пщIондэ екIуэ-
кIынущ. 

Жыджэру зыхуегъэхьэзыр
КЪЭРЭШЕЙ-

Ш Э Р Д Ж Э С . 
Рес публикэм и 
Дружбэ къуа-
жэм щыщ, тхы-
дэмкIэ егъэ-
джакIуэ Бы джэ 
Щамил щIына-
лъэм и цIэкIэ 
кIуэнущ дзэ 
Iуэху хэхам хэт-
хэм папщIэ 
е к I у э к I ы н у 
«Аби лимпикс» 
япэ чемпиона-
тым. Зэхьэзэ-
хуэхэр бадзэуэ-
гъуэм и 25-29-
хэм щызэхэты-
нущ Къэзан. 
Щамил зыкъы-
щигъэлъэгъуэ-
нущ «Токарные 
работы на станках с ЧПУ» Iыхьэм. 

СВО-м и ветераным фэбжь хьэлъэ игъуэтащ 
2022 гъэм и мэкъуауэгъуэм, арщхьэкIэ егъэджэны-
гъэм пэрыхьэжащ, техникэ IэщIагъэщIэри зригъэ-
гъуэтащ. Нобэ зэдехь школ лэжьыгъэмрэ чемпио-
натым зыхуэгъэхьэзырынымрэ, абыхэм къыщы-
дэхуэм сурэт щIыным дехьэх. 

Щамил сыт и лъэныкъуэкIи зыщIэзыгъакъуэ, 
дэзыIыгъ «Хэкум и хъумакIуэхэр» фондым и щIы-
налъэ къудамэм и фIэщ мэхъу абы и ерыща-
гъымрэ ипэкIэ текIуэныгъэм зэрыхуэпабгъэмрэ 
ехъу лIэныгъэ къызэрыхуахьынур. 

УЭРДОКЪУЭ  Женя.

КъБР-м и Iэтащхьэ КIуэкIуэ Казбек и 
телеграм-каналым щехъуэхъуащ Кавказ 
Ищхъэрэ федеральнэ щIыналъэм и хъы-
барегъащIэ IуэхущIапIэм (РИЦ). Ар 
Псыхуабэ къызэрыщыщызэIуахрэ илъэс 
ирикъуащ. «ТАСС Кавказ» фIэщыгъэр 
зиIэ а IэнатIэм лэжьэн зэрыщIи дзар 
 хъуауэ щытащ СКФО-м щыпсэухэм я 
дежкIэ мыхьэнэшхуэ зиIэ къэхъукъащIэ. 

ХЪЫБАРЕГЪАЩIЭ IэнатIэхэр ди гъа-
щIэм увыпIэшхуэ щызыубыд, жылагъуэм 
гупсысэр щызыунэтI, Iуэхугъуэ хэхахэр 
зэрыпхагъэкI Iэмэпсымэ лъэщщ, псом 
хуэмыдэу мы лъэхъэнэм. Зэманым зэры-
зихъуэжымрэ гъащIэм зэрызиужьымрэ 
елъытауэ а IэнатIэм къыпэщылъ къалэн-
хэри нэгъуэщI мэхъу: абыхэм къахохъуэ, 
зэрызэбгъэхъулIэфыну мардэхэми теп-
лъэщIэрэ купщIэщIэрэ ягъуэт. «ТАСС Кав-
каз» IэнатIэми и къалэнхэр аращ зытеу-
хуар: щIыналъэм щыпсэу цIыхухэм ду-
нейм щекIуэкI Iуэхугъуэхэм ятеухуа хъы-
бар пэжыр яIэрыгъэхьэн, къулыкъущIэ 
лъагэхэр къешэлIауэ, ахэр шэщIауэ те-
гъэпсэлъыхьын цIыхухэр зыгъэпIейтей 
Iуэхухэм. 

 Апхуэдэу илъэс лъандэрэ лэжьыгъэр 
къызэрагъэпэщ «ТАСС Кавказ» щIыналъэ 
хъыбарегъащIэ центрым и IэщIагъэлIхэм. 
Абыхэм псалъэмакъ щхьэпэхэр зыдра-
гъэкIуэкI къулыкъущIэхэм яхэтщ къэра-
лым хыхьэ субъектхэм я Iэтащхьэхэр, ми-
нистр зэмылIэужьыгъуэхэр, жылагъуэ зэ-
гухьэныгъэхэм я пашэхэр, хьэры чэты щIэ-
хэр, егъэджэныгъэм, щэнхабзэм, гъащIэм 
и нэгъуэщI унэтIыныгъэхэм щыпэрыт 
IэщIагъэлIхэр, нэгъуэщIхэри. «ТАСС Кав-
каз»-м и IэщIагъэлIхэм я псэлъэгъуу щы-
тащ ди республикэм и унафэщIхэри. 

РИЦ-м и корреспондентхэм я псэ-
лъэгъухэм хуагъэув упщIэхэр, хабзэ зэры-

хъуащи, дапщэщи епхащ Кавказ Ищхъэрэ 
щIыналъэм щыпсэухэр, къэралым и цIыху 
псори зыщIэупщIэ Iуэхугъуэхэм. Апхуэдэу 
цIыхубэм къащIэ къулыкъущIэ лъагэхэм, 
IэщIагъэлI щыпкъэхэм я Iуэху зехьэкIэр, 
дуней еплъыкIэр зыхуэдэхэр. Езы къэпса-
лъэхэри я мурадхэмрэ гупсысэхэмкIэ зэ-
рощIэ, зэдогуашэ, зохъуажэ. 

Иджырей медиа губгъуэм телевиде-
нэмрэ радиомрэ ящIыгъуу шэщIауэ що-
лажьэ веб-сайтхэри, интернет-журнал-
хэмрэ газетхэмри, блогхэри, социальнэ 
сеть зэмылIэужьыгъуэхэри. А псоми 
хуэдэу, «ТАСС Кавказ» хъыбарегъащIэ Iэ-
натIэм и лэжьакIуэхэм ящыщ дэтхэнэми 
зэхуахьэс, йолэжь икIи цIыхубэм я пащхьэ 
иралъхьэ дунейм, гъащIэм и лъэныкъуэ 
псоми ятеухуа хъыбархэр, иджырей техни-
кэмрэ технологие пэрытхэмрэ я Iэдэжу. 

Ауэ щыхъукIэ, къызэрызэIуахрэ илъэс 
ирикъуа хъыбарегъащIэ IэнатIэр ди гъа-
щIэм увыпIэшхуэ щызыубыд, жылагъуэм 
гупсысэр щызыунэтI, Iуэхугъуэ хэхахэр 
зэрыпхагъэкI Iэмэпсымэ лъэщ хъуащ. 
Къэрал политикэр зыубзыху «еплIанэ 
власткIэ» зэджэ хъыбарегъащIэ IэнатIэм, 
зэрынэрылъагъущи, зэкъуигъэувэфынущ, 
апхуэдэуи зэкъуиудыфынущ цIыхубэр, 
зыхуигъэув къалэнхэмрэ мурадхэмрэ 
елъытауэ. 

Къэралми жылагъуэми апхуэдиз мы-
хьэнэ щызиIэ хъыбарегъащIэ IэнатIэхэм 
иджырей дунейм, политикэ зэпэщIэувэ ны-
гъэ пхъашэмрэ экономикэ дэкъу зэ ны гъэ 
ткIийхэмрэ я лъэхъэнэм, щагъуэт увы пIэм, 
къапэщылъ мурадхэмрэ къалэнхэм рэ яте-
ухуащ я лэжьыгъэр. Псыхуабэ щы лажьэ 
«ТАСС Кавказ» щIыналъэ хъы барегъащIэ 
IэнатIэр, зэрыригъэжьам хуэ дэу, дапщэщи 
щрет бэм я джакIуэу, я унэтIакIуэу.

ТАМБИЙ  Линэ.

Налшык къалэ дэт «Призвание» медицинэ колледжыр 
къэзыуха ныбжьыщIэхэм я дипломхэр щратыж зэIущIэ 
гуапэ екIуэкIащ. Еджэныр ехъулIэныгъэкIэ къезыхьэлIа 
IэщIагъэлI ныбжьыщIэу 800-м щIигъум псалъэ гуапэрэ 
хъуэхъукIэ зыхуагъэзащ КъБР-м узыншагъэр хъумэ-
нымкIэ и министр Къалэбатэ Рустамрэ республикэм 
щIалэгъуалэм я IуэхухэмкIэ и министр Лу Азэмэтрэ.

КЪАЛЭБАТЭ Рустам къыхигъэщащ жылагъуэм дежкIэ 
медицинэ IэщIагъэм мыхьэнэшхуэ зэриIэр, нобэ IэнатIэм 
пэрыувэну ныбжьыщIэхэм республикэм и цIыхухэм я узын-
шагъэмрэ зэIузэпэщыгъэмрэ зыхуэдэнур куэдкIэ елъыта-
уэ зэрыщытынур.

- «Призвание» медицинэ колледжым илъэс 12 хъуауэ 
республикэр зыхуэныкъуэ медицинэ IэщIагъэлIхэр къы-
щIегъэкI. Абыхэм ящыщ куэдым зэфIэкI лъагэхэр къа-
гъэлъагъуэу щIыналъэм узыншагъэр хъумэнымкIэ и Iэна-
тIэхэм я лэжьыгъэр щрахьэкI. Колледжым щызрагъэ-
гъуэта щIэныгъэмрэ гъэсэныгъэмрэ и фIыгъэкIэ абыхэм 
зыкъагъэлъэгъуащ зыпэрыт Iуэхум фIыуэ хэзыщIыкI 
IэщIагъэлI нэсхэу, - жиIащ министрым. - Шэч къытесхьэр-
къым нобэ мы еджапIэр къэзыуха ныбжьыщIэхэми рес-
публикэм и медицинэ IуэхущIапIэхэм яхуэфэщэн лэжьы-
гъэхэр зэ ращагъуэтынум икIи а унэтIыныгъэм и зыужьыны-
гъэм хэлъхьэныгъэ зэрыхуащIынум. Апхуэдэу фIыщIэ 
яхуэсщIыну сыхуейт колледжым и унафэщIхэмрэ и 
егъэджа кIуэхэмрэ IэщIагъэлI нэсхэр гъэхьэзырынымкIэ 
лэжьыгъэшхуэ зэрырагъэкIуэкIым папщIэ.

Лу Азэмэт къыхигъэщащ гъащIэ гъуэгуанэр куэдкIэ нэхъ 
тынш къыпщызыщI Iэмал хъарзынэу щIэныгъэр зэры-
щытыр икIи ныбжьыщIэхэр къыхуриджащ адэкIи я 
зэфIэкIым хагъэхъуэну, сытым дежи я Iэзагъэр зэрыра-
гъэфIэкIуэнум хущIэкъуну, дохутырым и къалэн нэ-
хъыщхьэр - цIыхухэм я узыншагъэр, гъащIэр хъумэныр - 
зыщамыгъэгъупщэу я лэжьыгъэм пэрытыну. 

ЩХЬЭЩЭМЫЩI  Изэ.

4-нэ нап.

Дыщэ  бгырыпхри
Гран-при  саугъэтри

3-нэ нап.

Дудар  Заремэ  и
фэилъхьэгъуэхэр

2-нэ нап.

Унагъуэ  дахэм
и  щапхъэ

4-нэ нап.

Бгы  абрагъуэу
лъагэщ  и  мурадхэр

Хэку зауэшхуэм и лъэхъэнэм ягъэува 
флот дамыгъэхэм ящыщщ. Ар хуагъэфа-
щэрт хым щекIуэкIыну зауэ операцэхэр 
къызыхуэтыншэу зэхалъхьэкIэрэ, я нэIэ 
щIэту дагъэкIкIэрэ, ехъулIэныгъэ хэлъу 
къызэрагъэпэщкIэрэ, бжыгъэкIэ нэхъыбэ 
биидзэр изыгъэкIуэта е абы хэщIыныгъэ ин 
езыта, апхуэдэу езыхэр зыхэт дзэ къару нэ-
хъыщхьэхэр зыхъума Дзэ-Тенджыз Фло-
тым и дзэзешэхэм. Апхуэдэу Ушаковым и 
орденымкIэ Дзэ-Тенджыз Флотым хыхьэ 
дзэпакIэ щхьэхуэхэм, хыдзэ зэгухьэны-
гъэхэм, хыдзэлIхэр щагъэхьэзыр еджа-
пIэхэм, кхъухьхэмрэ псыщIагъ кхъухьхэмрэ 
я цIэр къраIуэрт.

Ушаковым и орденым I икIи II нагъыщэхэр 
иIащ. А дамыгъэхэр, Нахимовым и орде-
ным и I икIи II нагъыщэхэм яхуэдэу, СССР-м 
и Совет Нэхъыщхьэм и Президиумым къи-
щта унафэм ипкъ иткIэ 1944 гъэм гъат-
хэпэм и 3-м ягъэуващ. Хыдзэпщ Ушаков 
Фёдор и цIэр зыфIаща дамыгъэм и теп-
лъэр зыщIар архитектор Шепилевский 
 Модестщ.

Ушаковым и орденым и I нагъыщэр хуа-
гъэфащэрт Дзэ-Тенджыз флотым и дзэ-
зешэхэм, хыдзэ зэгухьэныгъэхэм я уна-
фэщIхэм.

Дамыгъэм и I нагъыщэр иратырт:
• Хым щекIуэкIыну зауэ операцэр Iэзэу 

зэхалъхьэу къызыхуэтыншэу дэзыгъэкIа-
хэм, зыщахъумэж щIыпIэм иту хыдзэ зэ-
гухьэныгъэхэр зэзыгъэуIуфахэм, бжы-
гъэкIэ нэхъыбэ биидзэр ныджэмрэ абы 
 къедза щIыпIэхэмрэ ит, дзэ мыхьэнэ зиIэ 
ухуэныгъэхэм ящызыхъумахэм;

• ЕгъэзыгъэкIэ икIуэтын хуей щыхъум 
деж, зи унафэ ищI дзэ зэгухьэныгъэ инхэр 
къызэзыгъэпэщахэм, абыхэм хэт дзэ къа-
рухэмрэ техникэмрэ ягъуэт хэщIыныгъэр 
игъэмащIэкIэрэ, биидзэм хьэлэчыр яхэ-
зылъхьахэм;

• БжыгъэкIэ нэхъыбэ биидзэм и гуащIэр 
щIихкIэрэ, абы и хыдзэ зэпыщIэныгъэ Iэ-
малхэр къызэпызыудахэм, а щIыкIэм тету 
хыдзэ къарухэм хэщIыныгъэ ин езытахэм;

• Хым щекIуэкIыну зауэ операцэм жэр-
дэмрэ гушхуэныгъэрэ хэзылъхьэу биидзэм 
хэщIыныгъэ езытахэм;

• Биидзэр здитIысыкIа щIыпIэм, Iэмал 
хилъхьэу, екIуэлIахэм, зи унафэ ищI дзэхэр 
хэщIыныгъэ мащIэкIэ ныджэм тезыгъэхьа-
хэм.

Ушаковым и орденым II нагъыщэр хуа-
гъэфащэрт Дзэ-Тенджыз Флотым и кор-
пусхэм, дивизэхэм, бригадэхэм я уна-
фэщIхэм.

Дамыгъэм и II нагъыщэр иратырт:
• БжыгъэкIэ нэхъыбэ хъу бийм ерыщу 

пэщIэткIэрэ, тегушхуэныгъэ инрэ ехъу-
лIэныгъэрэ хэлъу дзэ къарухэр, танкы-
дзэхэр, кхъухьлъатэдзэхэр къызэзыгъэпэ-
щахэм;

• ЩытыкIэ хьэлъэ ихуа и дзэхэр къызэзы-
гъэпэщахэм, бжыгъэкIэ нэхъыбэ биидзэм 
пэщIэтын хуэдэу, дзэ зэгухьэныгъэ щхьэ-
хуэхэр Iэзэу зэзыгъэуIуахэм;

• Бийм и дзэзэпыщIэ Iэмалхэр къызэпи-
уду и кхъухь нэхъыфIыIуэхэр кIуэдыпIэм 
изышахэм, и дзэ къарухэм хэщIыныгъэ ин 
езытахэм.

• Зи унафэ ищI дзэ къарухэр къызэри-
гъэпэщкIэрэ, бийм и кхъухьыдзэ зэгухьэны-
гъэхэм хэщIыныгъэ яриту изыгъэкIуэтахэм, 
езыр зыхэт хыдзэм и Iыхьэ щхьэхуэхэм я 
зэхуаку дэлъ зэпыщIэныгъэхэр зыхъума-
хэм, а щIыкIэм тету биидзэм хэщIыныгъэ 
хэзылъхьахэм.

• Биидзэр изыгъэкIуэтахэм, и дзэ къа-
рухэмрэ техникэмрэ зыгъэкIуэдахэм, зэгу-
хьэжыну Iэмал яримыту, абыхэм хьэлэчыр 
яхэзылъхьахэм;

• Дзэ зэгухьэныгъэ щхьэхуэхэр зэри-
гъэуIукIэрэ, екIуэкI зауэр ехъулIэныгъэ 
хэлъу къэзыхьахэм.

Ушаковым и орденыр пкъыгъуищу зэхэт 
дамыгъэщ. Орденым лъабжьэ хуэхъуащ 
дыщэ плъыжьым къыхэщIыкIа, дэбзыкI 
зиIэ бзиитху вагъуэр. Абы и щIыIум дыжьын 
хъурзэр къытелъщ, ар вагъуэм ищхьэкIэ 
щыIэ бзийм хэгъэтIысхьа хъурджанэм 
епхыжащ. Хъурзэм и кум зи лъэгур щIыху-
фэ къызыщIыхьэ лапхъэкIэ къилыкIа меда-
льон итщ. Медальоным и лъэгур зэфэзэщу 
джафэщ. Абы Ушаков Фёдор и сурэтыр те-
щIыхьащ. Дзэпщым и щхьэмкIэ къекIуэкIыу 
хьэрфышхуэ защIэкIэ «ХЫДЗЭПЩ УША-
КОВ» псалъэхэр къыхэIущIыкIауэ тетщ. 
Сурэтым и лъабжьэр дыщэпс зытелъ лэб 
зэхэухуэнахэмкIэ гъэщIэрэщIащ. Абыхэм я 
лъабжьэкIэ зэблэдза гъубжэмрэ уадэмрэ я 
теплъэр тещIыхьащ.

I нагъыщэ зиIэ дамыгъэм мащIэ дыдэщ II 
нагъыщэ зиIэ орденыр къызэрыщхьэ-
щыкIыр. Апхуэдэу дэбзыкI зиIэ вагъуэр 
дыщэщ къызыхэщIыкIар, медальонымрэ 
хъурзэмрэ дыжьынщ къызыхэхар. II на-
гъыщэ зиIэ орденым и медальоным и лъэ-
гур лапхъэ щIыхупскIэ къилыкIащ. Къи-
щынэмыщIауэ, II нагъыщэ зиIэ дамыгъэм 
лэб гъэщIэрэщIа иIэкъым, гъубжэмрэ 
уадэмрэ хъурзэм тещIыхьащ.

Орденым и щIыбагъыр зэфэзэщу джа-
фэщ, и нэзхэр, къыхэщ къудейуэ, уэрдыхъу 
псыгъуэкIэ къэщIыхьащ, щыгъыным ири-
хэпIуэнтIэн хуэдэу, и кум хуэзэу лъакъуэ 
цIыкIу къыхокI.

Ушаковым и орденыр зауэлI фащэм и 
ижьырабгъу лъэныкъуэмкIэ храгъэубы дэ, 
зыхуагъэфэщам нэгъуэщI дамыгъэхэр 
 иIэ мэ, Суворовым и орденым иужькIэ 
бжыгъэкIэ зэрызэкIэлъыкIуэм хуэдэу халъ-
хьэ.

Дамыгъэм и I нагъыщэр 47-рэ ятащ (абы 
щыщу 11-рэ етIуанэу), II нагъыщэр 194-рэ 
ятащ (абы щыщу 12-р Дзэ-Тенджыз Фло-
тым и зэгухьэныгъэ щхьэ хуэхэм). Дамы-
гъэм и нагъыщитIри зыхуагъэфэщар цIы-
хуитI къудейщ - Совет Союзым и хыдзэпщ 
Горшков Сер гейрэ вице-хыдзэпщ Григорьев 
Виссарионрэщ.

ТАБЫЩ  Мурат.

ЛIыгъэм  и  дамыгъэхэр

Ушаковым  и  орденыр
Жылагъуэ гупсысэр еунэтI

Медицинэ

Зыгъэхьэзырар 
ЩХЬЭЩЭМЫЩI 

Изэщ.

Фэеплъ

Дунейм
щыхъыбархэр

Зи пIалъэ умыщIэ шыкIэ утыку уимыхьэ.
Лъэпкъ Iущыгъэ:

ЗэхущытыкIэр 
ирагъэфIакIуэ

Пекин щызэхуэзащ Уры-
сей Федерацэмрэ Китай 
ЦIыхубэ Республикэмрэ 
хамэ къэрал IуэхухэмкIэ я 
министрхэу Лавров Сер-
гейрэ Ван Ирэ. Ахэр теп-
сэлъыхьащ къэралитIым я 
зыужьыныгъэм пыщIа 
 Iуэхугъуэ зыбжанэм.

АПХУЭДЭУ министрхэм и 
гугъу ящIащ урысей-китай 
зэхущытыкIэхэр зэрырагъэ-
фIэкIуэнум, США-м зэ ры-
дэлэжьэнум, украинэ зэны-
къуэкъур зэфIэхынымкIэ 
щыIэ хэкIыпIэхэм, иран-из-
раиль зэпэщIэтыныгъэм, 
Корее хытIыгуныкъуэм     
щыIэ щытыкIэм, нэгъуэщIхэ-
ми.

Лавров Сергейрэ Ван Ирэ 
къыхагъэщащ я къэралхэм 
зэпIэзэрыт псэукIэ щыIэным 
зэреплъхэр зэрызэтехуэр. 
Апхуэдэу абыхэм къагъэ-
лъэгъуащ Урысеймрэ Ки-

Бэрбэч ХьэтIутIэ и цIэр зезыхьэ 
Къэбэрдей-Балъкъэр къэрал универ-
ситетым иджыблагъэ щекIуэкIащ 
«Кавказымрэ цIыхум и хуитыныгъэхэм 
я дунеймрэ» пэхуэщIэм ипкъ иткIэ 
къызэрагъэпэща «Иджырей юриспру-
денцие къэхутэныгъэхэм я методоло-
гиещIэхэр зэфIэувэным епха Iуэхугъуэ 
зэхэмыбзхэр» XV Урысейпсо щIэ н-
Iуатэр.

УЛЪЭЩIЭМЫХЬЭУ зызыхъуэж полити-
кэ дунейм хабзэубзыхухэм я пащхьэм 
зэфIэхын хуейуэ Iуэхугъуэ зыбжанэ 
къре гъэувэ. Апхуэдэщ, псалъэм папщIэ, 
къэралым и Хабзэ Нэхъыщхьэм къы-
зэщIиубыдэ хуитыныгъэхэр дунейпсо по-
литикэм щекIуэкI зэхъуэкIыныгъэхэм 
къызэпамыудын папщIэ, убзыхун хуей 
хэкIыпIэхэр, абыхэм хабзэ къару зэре-
тыпхъэр, лъэпкъ хабзэхэмрэ къэрал 
ухуэкIэхэмрэ гъунэгъу зэрызэхуэщIып-
хъэр, нэгъуэщIхэри.

Урысейпсо щIэнIуатэу ягъэпса пэ-
хуэщIэм кърихьэлIащ Мэзкуу, Ипщэ икIи 
Кавказ Ищхъэрэ щIыналъэхэм я уни-
верситетхэм, щIэныгъэхутэ институтхэм 
я щIэныгъэлIхэр, егъэджакIуэхэр, экс-
пертхэр, жылагъуэ лэжьакIуэхэр. Ап-
хуэдэу зэIущIэм хэтащ Азербайджаным, 
Армением, Абхъазым я лIыкIуэхэри.

ЗэIущIэм кърихьэлIахэм фIэхъус гуа-
пэкIэ захуигъэзащ пэхуэщIэм и жэрдэм-
щIа кIуэ, ЦIыхум и хуитыныгъэхэр джы-
нымкIэ центрым и унафэщI, «Кавказ 
Ищхъэрэ юриспруденцие гъуазэ» жур-
налым и редактор нэхъыщхьэ Шапсыгъ 
Дамир.

- КъызэрымыкIуэу гуапэ сщохъу ди 
щIэнIуатэм и япэ зэхуэсыр зэрызэхуэт-
шэсари, абы щыгъуэм дызэхэзыха 
куэдым шэч къызытрахьа Iуэхугъуэхэр 
мымащIэу зэфIэтхыну зэрытхузэфIэкIа-
ри. Кавказым щыпсэу лъэпкъхэм игъа-
щIэ лъандэрэ къадэгъуэгурыкIуэ хаб-
зэхэр джыным, абыхэм гъащIэм къы-
халъ хьэу щыта зэхущытыкIэхэр къэ-
хутэным хуэунэтIа лэжьыгъэ ин 
ед гъэкIуэкIащ ПэхуэщIэм ипкъ иткIэ. 
Апхуэдэу пэхуэ щIэм лэжьэн зэрыщIид-
зэрэ «Кавказым щыпсэу лъэпкъхэм я ха-
бзэхэм я зэужь» («Антология памятни-
ков права народов Кавказа») фIэщы-
гъэр иIэу тхылъ 33-рэ къыдэдгъэкIащ, 
«Къэралым и тхыдэмрэ Кавказым щып-
сэу лъэпкъхэм я хуиты ныгъэхэр 
къызэщIэзыубыдэ хабзэхэм-рэ» («Учеб-
ник по общей истории госу дарст ва и 
права народов Кавказа») тхылъыр 
дгъэхьэзыращ. Сыхуейщ сыт щыгъуи 
щIэгъэкъуэн къытхуэхъу  КъБКъУ-м 
фIыщIэ хуэсщIыну, дапщэщи къызэрыд-
дэIэпыкъум папщIэ и цIэр дахэкIэ къ-
исIуэну. ЖэрдэмщIакIуэр зы щIыпIэм 
щыIэу, къыхалъхьа Iуэхухэр нэгъуэ-
щIыпIэ щекIуэкIыу щытыкIэ ущиу вэм 
деж, зэдэлажьэхэм я зэхуакум зэ-
гурыIуэныгъэ дэлъыныр, дзыхь зэхуа-
щIыныр, зэакъылэгъуу щытыныр мыхьэ-
нэшхуэ зиIэщ. КъБКъУ-м щIэныгъэр   
сыт щыгъуи ипэ ирегъэщ, абы и купщIэр 
гъащIэм зэрыхипщэным хущIокъу. Сыт 
хуэдэ гукъэкI ищIми, КъБКъУ-м и поли-
тикэр зыхуэунэтIар щIэныгъэмрэ гъа-
щIэмрэ Iэмал зэриIэкIэ гъунэгъуу 
зэришэлIэнырщ. Къыхэгъэщын хуейщ 
ар абы екIуу къызэрехъулIэр. Апхуэдэ 
дыдэу дэри ди жэрдэмхэм еджапIэ нэ-
хъыщхьэр къоувалIэри, узыщыгу-
фIыкIын хуейуэ къызолъытэ. Арыххэуи, 
гухэхъуэщ ди щIэнIуатэр мыбдеж зэры-
щекIуэкIыр. Зыбжанэ лъандэрэ лъэны-
къуитIри дегупсысырт «Хуитыны-
гъэхэмрэ щхьэхуитыныгъэхэмкIэ гупсы-
сэ кIэм и еджапIэ» («Школа правового 
мышления») зыфIэтща дерсыщIэр юри-
спруденцие унэтIыныгъэхэр зиIэ къуда-
мэхэм я егъэджэныгъэ программэм 
хэухуэна зэрыхъунум. А гупсысэр и пIэ 
зэрикIар куэд и уасэу къызолъытэри, 
ищхьэкIэ зи гугъу щысщIа зэдэIэпы-
къуныгъэм щыщ зы Iуэхущ. Сыщогугъ 
ди щIэнIуатэм и пащхьэ къидгъэува 
упщIэхэм жэуап зэгъэпэща ягъуэтыну, 
акъыл зэхэдзэкIэ жэрдэм щIагъуэхэр 
къызэдэдгъэщIыну, - жиIащ Шапсыгъ 
Дамир.

ЩIэнIуатэр щекIуэкI еджапIэм и уна-
фэщIым и цIэкIэ хьэщIэхэм фIыщIэ 
 яхуищIри, КъБКъУ-м и проректорым и 
къалэнхэр зыгъэзащIэ ГъукIэпщокъуэ 
Мурат къыхигъэщащ иужьрей илъэсхэм 

Полицэм щылажьэхэр зэман лей, хущIыхьэгъуэ зи-
мыIэ цIыхухэм ящыщщ. Ар зым зыгуэрщи, тIури а 
зы IэнатIэм упэрытмэ-щэ?! Мэремкъулхэ Артуррэ 
Элинэрэ и щапхъэщ зэгурыIуэрэ лъагъуныгъэрэ зи 
унэ илъ унагъуэ быдэм. 

АХЭР щызэрыцIыхуащ Урысей МВД-м Къэбэр-
дей-Балъкъэрым щиIэ управленэм шынагъуэнша-
гъэмрэ терроризмэм пэщIэтынымкIэ и къудамэм. Ар-
тур абы взводым и командиру, Элинэ полицэм и 
лэжьакIуэу щыIэт. ЗэрызэрыцIыхурэ илъэс ныкъуэ       
нэхъ дэмыкIыу ныбжьыщIэхэр зэрышащ, унагъуэ дахи 
зэдаухуащ. Иджыпсту абыхэм зэдапI илъэси 3 зи       
ныбжь Салимэрэ мазэ 11 хъу зэтIолъхуэныкъуэу Ами-
рэрэ Адилиерэ. Унэгуащэр иджыкIэ дэсщ, сабий епI. 

Зы лэжьыгъэм, Iуэху еплъыкIэм цIыхухэр зэхуишэрэ 
унагъуи къагъэщIмэ, апхуэдэхэр арагъэнущ нэхъ быдэ 
хъур. Элини аращ я унагъуэр быдэ щIэхъуам и къежьа-
пIэр зыхилъагъуэр. 

Полицэм и капитан Артур ОВД-м 2014 гъэ лъандэрэ 
щолажьэ, Элинэ лейтенант нэхъыщхьэщ, 2017 гъэ лъ-
андэрэ полицэм хэтщ. Абыхэм я къулыкъур екIурэ-ещхьу 
зэрырахьэкIым папщIэ мызэ-мытIэу фIыщIэ тхылъ-          
хэмкIэ ягъэлъэпIащ, фIыкIэ я цIэ ираIуэу апхуэдэщ. Ди 
гуапэщ Мэремкъулхэ я унагъуэ дахэр нэхъри ефIэ-
кIуэну, зэгурыIуэрэ зэдэIуэжрэ я зэхуаку дэмыкIыу гъа-
щIэр здахьыну. 

ТАМБИЙ Гуащэмахуэ. 

Жамбэч Тайсир Сирием 
хыхьэ Къунейтрэ къалэм 
1965 гъэм бадзэуэгъуэм и 
9-м къыщалъхуащ. И адэ-
анэм Хэкужьым къыщагъэ-
зэжым, ар иджыри щIалэ 
цIыкIуу Къэбэрдей-Балъ-
къэрым къыздашэжауэ 
щытащ. Я лIакъуэр къы-
зы хэкIауэ къалъытэ Ар-
гудан къуажэм дэтIыс-
хьэжа зэщхьэгъусэхэм 
 къуиплIрэ пхъуитIрэ зэда-
пIащ. 

1973 ГЪЭМ Тайсир и ныб-
жьыр илъэс еянэм иту, 
Налшык дэт школ-интерна-
тым иратауэ щытащ. Курыт 
щIэныгъэ щызэригъэ-
гъуэтауэ, 1983 гъэм ар 
 къиухащ. А илъэс дыдэм ар 
щIо тIысхьэ СССР-м Тен-
джыз флотымкIэ и минис-
терствэм кхъухьзехуэхэр 
щагъэхьэзыру Ленинград 
щиIэ еджапIэм. Абы зды-
щIэсым, Тайсир практикэ 
IуэхукIэ ягъакIуэ Латвие 
щIыналъэм къеуалIэ Бал-
тий тенджызым и псыIум 
Iус Вентспилс къалэ цIы-
кIум.

И къуэш Назир щыгъуазэ 
ды зыхуищIахэм ятет-
щIыхьмэ, Тайсир а щIыпIэр 
апхуэдизкIэ игу ирихьати, 
1986 гъэм, кхъухьзехуэхэр 
щагъэхьэзыр еджапIэр 
къызэриухыу, абыкIэ егъа-
зэ, щылэжьэн икIи щыпсэун 
му радыр иIэу.

- Тайсир зэчиишхуэ зыб-
гъэ дъэлъ, зи щIэныгъэм 
зэпымыууэ хэзыгъахъуэ 
цIыхуу щытащ, - игу къегъэ-
кIыж Назир. - Вентспилс 
къалэ цIыкIум дэт кхъухь те-
дзапIэм зэрыщылажьэу, 
адмирал Макаров Степан    
и цIэр зезыхьэу Санкт-Пе-
тербург дэт Къэрал тен-
джыз академием зочнэу 
щIотIысхьэри, 1999 гъэм ар 
къеух, хы щхьэфэм тет 
 кхъуафэхэр зыхуей хуэгъэ-
зэнымрэ зегъэкIуэнымкIэ 
инженер IэщIагъэр иIэу. 

Абы иужькIэ, зы илъэс 
нэхъ дэмыкIыу, 2000 гъэм, 
кхъухь тедзапIэм и зы Iэна-
тIэм и унафэщIым и къуэ-
дзэу ягъэув. ЩIалэ гумыза-
гъэр абдежми къыщыувы-
Iэркъым: лэжьапIэ зэрыIу-
ту, Латвием и къалащхьэ 
Ригэ дэт Балтикэ къэрал 

Къэбэрдей-Балъкъэр МВД-м и 
Жылагъуэ советым и зэIущIэ екIуэ-
кIащ иджыблагъэ. Абы хэтащ Къэбэр-
дей-Балъкъэр МВД-м и унафэщIым и 
къуэдзэ, полковник Кузнецов Констан-
тин, КъБР-м и МВД-м деж щыIэ Жыла-
гъуэ советым  и унафэщI Мэкъушэ 
Рус лан, дин лэ жьакIуэхэу Дзасэжь 
Хьэзрэталийрэ Бобылев Валентинрэ.

 
ЗЭIУЩIЭМ щытепсэлъыхьащ Жыла-

гъуэ советым 2025 гъэм и блэкIа илъэс 
ныкъуэм зэфIихам. 

Къапщтэмэ, Кузнецовыр къыщыпса-
лъэм къыхигъэщащ: - Мы зэман 
мытыншым мыхьэнэшхуэ иIэщ къытщIэ-
хъуэ щIэблэр зыхуэдгъэIущымрэ ахэр 
тэмэму гъэсэнымкIэ  ядедгъэкIуэкI 

лэжьыгъэмрэ. БлэкIа илъэс ныкъуэм 
МВД-м деж щыIэ Жылагъуэ советым 
зэфIиха лэжьыгъэм щыщу къыхэ-
гъэщыпхъэщ «Каникулы с Обществен-
ным советом» и фIэщыгъэу Урысей 
МВД-м илъэс къэс иригъэ кIуэ-кIым 
жыджэру дызэрыхэтар. Ди советым 
зыхуигъэува Iуэху нэхъыщхьэр дигу 
къэдгъэкIыжмэ, ар щIэблэ Iущ, гууз-
лыуз зиIэ, цIыхуфI къытщIэувэнымкIэ 
тхузэфIэкI длэжьынырщ. Ахэращ  ди 
ужь итынур, ди Iуэхухэм пызыщэ нури, 
дызэрыгушхуэн, ди гугъэхэр къэзы-
гъэпэжын лъэужь къэнэн хуейщ, - 
жиIащ абы. 

БлэкIа мазихым къриубыдэу Жыла-
гъуэ советым илэжьам зэпкърыхауэ 
теп сэлъыхьащ Мэкъушэ Руслан. Абы и 

за къуэ мыхъуу, мы унэтIыныгъэр 
егъэфIэкIуэ нымкIэ зэгухьэныгъэм ще-
гъэкIуэкIын хуей зэхъуэкIыныгъэхэмрэ 
IуэхущIэ хэмрэ къытеувыIащ ар. 

ЗэIущIэм къыщаIэтат иджыблагъэ 
Налшык къалэ къыщыхъуа щIэпхъаджа-
гъэри - полицэм и лэжьакIуэхэм къа-
теуэу, зы уIэгъэ зэращIам. Жылагъуэ 
лэжьакIуэхэм жаIащ апхуэдэ дяпэкIэ 
къэмыхъун папщIэ, щIалэгъуалэм нэ-
хъыбэрэ епсэлъэн, хуэзэн зэрыхуейр, 
щIэп хъаджагъэм димыхьэхын папщIэ 
 ялъэкI къызэрамыгъэнэнур. Iуэхум къы-
хашэнущ дин лэжьакIуэхэри, жылагъуэ 
 зэгухьэныгъэм хэтхэри, щIэблэм щап-
хъэ дахэ яхуэхъуфыну цIыху цI э ры Iуэ-
хэри. 

ФЫРЭ Анфисэ. 

Урысей гвардием и уп-
равленэу КъБР-м щыIэм и 
«Вершина» ОМОН-м и 
 инженер-техникэ IэнатIэм и 
лэжьакIуэхэм къамы гъа-
уэу къыщIахащ Хэку 
 за  уэшхуэм и лъэхъэнэ 
 лъандэрэ щIым хэлъа то-
пышэр. 

Ялэжьам ироплъэж

КъызыхэкIар 
фIыщэу зылъагъут

ака демием заочнэу щоджэ. 
ИкIи ар 2012 гъэм къеух, 
етIуанэ щIэныгъэ нэхъыщ-
хьэ щызэригъэгъуэтауэ. 

Тайсир адрейхэр зытемы-
гушхуэ Iуэхухэм яужь ихьэр-
ти, абыхэми хэкIыпIэ тынш-
хэр къахуигъуэтырт. Ара-
гъэнт и чэнджэщ, и дэIэпы-
къуэгъу лъыхъуэу цIыхухэр 
абы и деж къекIуалIэу щIы-
щы  тари.

Жамбэчыр фIыкIэ зигу 
къэзыгъэкIыжахэм ящыщщ 
эколог цIэрыIуэ, Сэрмакъ 
къуа жэм дэт курыт еджа-
пIэхэм ящыщ зым илъэс 39-
рэ ипэкIэ «Додо-клаб» зы-
фIища клубыр къыщызэзы-
гъэпэщауэ щыта Мысыр-
джэн МуIэед. 

- Тайсиррэ сэрэ япэ дыдэу 
дызэхуэзышауэ щытар сэ 
куэд щIауэ си цIыхугъэ, 
ныбжьэгъуу сыкъэзылъы-
тэ, Тамбукъан хыжьейм 
къы хах ятIэм хущхъуэ къы-
хезыгъэщIыкIхэм ящыщ, хи-
мие-биологие щIэныгъэхэм-
кIэ доктор Къэрэгъул Хъу-
сенщ, - жеIэ МуIэед. Ар 
къы  щыхъуар 2005 гъэращ. 
Абы щыгъуэ сэ Псыхуабэ 
дэт къэрал лингвистикэ ин-
ститутым сыщеджэрт. Тай-
сиррэ Хъусенрэ зы Iуэху 
гуэр зэдаIэу абы нэкIуэ-
гъат...

Тайсир унагъуэ щызэри-
гъэпэща щIыпIэ жыжьэм 
зы илъэс нэхъ димыгъэкIыу 
къикIыжырти, Къэбэрдейм 
къэкIуэжырт. Ди клубым и 
лэжьыгъэр зэредгъэкIуэкI 
щIыкIэр фIэгъэщIэгъуэну, 
Сэрмакъ хьэщIапIэ накIуэрт. 
ЦIыкIухэр здэсшэ хабзэ 
щIыпIэхэм: Къэнжалыщхьэ, 
Чэтмэс, Думэнхэ я псына-
щхьэхэм, Шэт Хъурей, нэ-

гъуэщIхэми зыщиплъыхьын 
фIэфIт. Ригэ щигъэзэжхэ-
ми, зы тхьэмахуэ нэхъ ди-
мыгъэкIыу къытщIэупщIэрт, 
«сытхэр вгъахъэрэ, дауэ 
фыхъурэ?» - жиIэурэ. 
Клубым и лэжьыгъэр зыхуэ-
дэр нэсу зэхищIыкI хъуа 
иужь кIэ, ахъшэкIи къыддэ-
Iэпыкъуу щIидзащ. Илъэс 
зытхухым къриубыдэу, псо-
ри зэхэту, доллар 1200-м 
щIигъу къыдитат абы.

Куэдым фIыуэ ялъагъуу 
щыта, филологие щIэны-
гъэхэмкIэ доктор, этнограф 
цIэрыIуэ ЦIыпIынэ Ас-
лъэнрэ сэрэ 2007 гъэм щэ-
кIуэгъуэм и 1-м Сэрмакъ и 
Iэхэлъахэм щызэхэтшауэ 
щыта Iуэхугъуэр си гум 
IэфIу къинэжащ. Абы щы-
гъуэ Бахъсэн, Дзэлыкъуэ, 
Шэджэм щIыналъэхэм къи-
кIа шууейуэ 65-рэ зыхэта 
шыгъажэр «Iуащхьэ жы-
лэрэ» «Шыгъэлыгъуэрэ» я 
зэхуаку дэлъ сэтейм къы-
щызэдгъэпэщауэ щытащ. 

ЯпэщIыкIэ ЦIыпIынэ Ас-
лъэн Сэрмакъ накIуэри, 
ищхьэкIэ зи гугъу сщIа губ-
гъуэм шым ехьэлIа и 
Iэмэпсымэхэр щызэбгри-
гъэтIылъыкIащ. Сыгузавэрт 
къетхьэжьа Iуэхум пыщIа 
дауэдапщэхэм текIуэдэну 
мылъкур къыздитхынумкIэ. 
АрщхьэкIэ, абдеж дыдэм, 
телъыджэлажьэрэ уафэм 
къехуэхам хуэдэу, Тайсир 
ахъшэ къызэрытхуиутIып-
щамкIэ хъыбар къытIэ ры-
хьащ. Ар, дауи, дэркIэ гу-
фIэ гъуэшхуэт. Абы и за-
къуэкъым - адыгэм теухуауэ 
сыт хуэдэ Iуэху къэтIэта-   
ми, дызыхуэныкъуэхэмкIэ 
къытхуэгузавэ зэпытти, Тай-
сир ахъшэкIи нэгъуэщI- 

къинэмыщIхэмкIи зыкъы-  
т щIигъакъуэу къекIуэ-             
кIащ. 

Зэгуэр ар, латыш лъэп- 
къым къыхэкIа и ныбжьэ гъу-           
хэр и гъусэу, Сэрмакъ 
къэкIуауэ щытащ. Ахэр абы 
Къэбэрдей-Балъкъэрым 
теу хуа хъыбархэмкIэ къыди-
хьэхат. ХьэщIэхэм Iэгъуэб-
лагъэр езгъэцIыхуати, псом 
я лейуэ ягу нэхъ ирихьар 
«Думэнхэ я псынащхьэ», 
«Шэт Хъурей» щIыпIэхэ-
ращ. СощIэж, аргуэру зэ 
къэ кIуахэу, щIымахуэу, ма-
заем и 23 махуэу, Тхъуэбза-
щхъуэ псынэм зэрызыща-
гъэпскIауэ щытари. Тайсир 
бзэ зэмылIэужьыгъуэхэмкIэ 
- латышыбзэми, инджы лы-
зыбзэми, урысыбзэми, 
адыгэбзэми - хуиту ирипса-
лъэрт.

1999 гъэм Тайсир узыфэ 
Iейм хуэдэ иIэу дохутырхэм 
къыжраIащ. Ауэ, абы щхьэ-
кIи къимыгъанэу, зыкъы-
хуэзыгъазэ цIыхухэм ар 
иджыри ядэIэпыкъурт, 
езым хуэдэ уз зиIэхэми 
мылъкукIэ защIигъакъуэрт.

Тайсир зыхь узым зэман 
кIыхькIэ еныкъуэкъуа иужь, 
Вентспилс сымаджэщым 
щIэлъу, 2016 гъэм мэкъу-
ауэгъуэм и кIэм дунейм 
ехыжащ. Ар и адэ-анэм 
къыздагъэзэжауэ щыта я 
лъапсэм къашэжащ Латви-
ем къыщыдэлэжьа и ныб-
жьэгъухэм: шэшэн щIалэхэу 
Байсаров Вахэрэ Эльмур-
заев Расулрэ, тэтэр лъэп-
къым къыхэкIахэу Алиевхэ 
Аликрэ Ренатрэ, Талерчик 
Валерэ сымэ. 

КЪУМАХУЭ Аслъэн.

таймрэ я щхьэ хуиту, я щIы-
налъэр ирикъуу, къэралыр 
зэкъуэту псэуныр псом япэ 
ирагъэщ Iуэхугъуэу зэры-
щытыр икIи абы и лъэны-
къуэкIэ зыр адрейм сытым 
дежи щIэгъэкъуэн зэрыхуэ-
хъунур.

Министрхэм гулъытэ нэхъ 
хуащIу къытеувыIащ Шан-
хай зэдэлэжьэныгъэмкIэ 
 организацэм хэтхэм - 
Къэрал Iэтащхьэхэм я сове-
тым и зэIущIэр зэрекIуэкIы-
нум.

 

Туристхэр
нэхъыбэ мэхъу
Электрон визэкIэ Уры-

сейм зыгъэпсэхуакIуэ къа-
кIуэхэм я бжыгъэм кIуэ 
пэтми хохъуэ.

«ХАМЭ къэралхэм къикI 
хьэщIэхэм щIэх-щIэхыурэ 
къагъэсэбэп хъуащ Уры-
сейм укъихьэныр нэхъ тынш 
зыщI Iэмалыр - электроннэ 
визэхэр. 2025 гъэм и япэ 
мазитхум апхуэдэ щIыкIэ- 
кIэ ди къэралым къэкIуащ 
хамэ къэралхэм щыщ ту-
ристу мин 230-м щIигъу, 

абы лэжьэн зэрыщIидзэрэ 
ар къагъэсэбэпащ цIыху 
мин 940-м, - жиIащ УФ-м и 
Правительствэм и Унафэ-
щIым и къуэдзэ Чернышен-
кэ Дмитрий.

УФ-м и Къэрал Думэм 
 нэхъапэкIэ къищтащ къэ-
ралым къызэрихьэ, зэ фIэ-
кIа къэбгъэсэбэп мыхъу 
электроннэ визэм и Iэмал-
хэм хэзыгъахъуэ унафэ. Абы 
ипкъ иткIэ, визэр къызэрыб-
гъэсэбэп хъуну пIалъэр нэхъ 
кIыхь хъуащ, щагъэхьэзыра 
махуэм щегъэжьауэ ма-
зиплIкIэ къару иIэнущ дэф-
тэрым. КъищынэмыщIауэ, 
иджы Урысейм къакIуэ ту-
ристхэм махуэ 30-кIэ абы 
зыщаIэжьэфынущ. Нэхъа-
пэм къэралым щыIэну хаб-
зэм хуит зэрищIыр махуэ 16 
къудейт.

Вице-премьерым къыхи-
гъэщащ Урысейм турист нэ-
хъыбэ къэкIуэнымкIэ Iэма-
лыщIэхэр хэкIыпIэ хъар-
зынэу зэрыщытыр, апхуэдэ 
щIыкIэкIи ди къэралым ду-
нейпсо туризмэм жыджэру 
и увыпIэ зэрыщиубыдыр. 
«Хамэ къэралхэм къикIыу 
Урысей Федерацэм зып-
лъы хьакIуэ къакIуэхэр 

иужьрей илъэсхэм нэхъыбэ 
хъуащ, - жиIащ Чернышен-
кэ Дмит рий. - 2024 гъэм ди 
къэралым къэкIуащ турист 
мелуани 5-м нэблагъэ, ар 
абы ипэ илъэсым нэхърэ 
процент 30-кIэ нэхъыбэщ».

 
Бадзэуэгъуэм и 15,

гъубж

ЩIалэгъуалэр IэпщIэлъа-
пщIагъэм хуэгъэсэным и 
дунейпсо махуэщ

1939 гъэм Бахъсэн, Аруан, 
Iуащхьэмахуэ щIыналъэхэм 
район газетхэр къыщыдэкIыу 
хуежьащ.

1924 гъэм къалъхуащ 
къэрал лэжьакIуэ, Урысей 
Федерацэм щIыхь зиIэ и 
юрист Шакъ Беслъэн.

1929 гъэм къалъхуащ 
Iуэ рыIуатэдж, литерату-
рэдж, критик, филологие 
щIэныгъэхэмкIэ кандидат, 
п р о ф е с с о р  П щ ы б и й 
Инал.

1928 гъэм къалъхуащ 
тхакIуэ, IуэрыIуатэдж, лите-
ратурэдж, Къэбэрдей-Балъ-
къэрым и цIыхубэ тхакIуэ, 
КъБР-м щIэныгъэхэмкIэ 
щIыхь зиIэ и лэжьакIуэ, Аб-
хъаз Республикэм щэнхаб-

зэмкIэ щIыхь зиIэ и лэ-
жьакIуэ Нало Заур. 

1939 гъэм къалъхуащ мэ-
къумэш щIэныгъэхэмкIэ 
доктор, КъБКъМУ-м и про-
фессор, КъБР-м щIэны-
гъэхэмкIэ щIыхь зиIэ и 
лэжьакIуэ Ашэбокъуэ 
Лео нид.

1948 гъэм къалъхуащ 
адыгэ усакIуэ Балъкъыз Ба-
тий.

1959 гъэм къалъхуащ къэ-
рал лэжьакIуэ, КъБР-м 
щIыхь зиIэ и юрист Башорэ 
Хьэмид.

Дунейм и
щытыкIэнур

«pogoda.yandex.ru» сай-
тым зэритымкIэ, республи-
кэм уэшх къыщешхынущ.    
Хуабэр махуэм градус 32 - 
34-рэ, жэщым    градус 21 - 
22-рэ щыхъунущ. 

 
Бадзэуэгъуэм и 16, 

бэрэжьей

1922 гъэм къалъхуащ 

адыгэ тхакIуэ КIэрэф Му-
хьэмэд.

1935 гъэм къалъхуащ 
 СССР-м спортымкIэ щIыхь 
зиIэ и мастер, къэралым 
щэнейрэ и чемпион,             
КъБР-м физкультурэмрэ 
спортымкIэ щIыхь зиIэ и 
лэжьакIуэ Къуэдзокъуэ 
Анатолэ.

1940 гъэм къалъхуащ            
искусствоведенэмкIэ док-
тор, КъБКъУ-м и профес-
сор Мэлбахъуэ Борис.

Дунейм и
щытыкIэнур

«pogoda.yandex.ru» сай-
тым зэритымкIэ, республи-
кэм уэшх къыщешхынущ. 
Хуабэр    махуэм градус 29 
- 30, жэщым    градус 23-рэ 
щыхъунущ.

Кавказымрэ цIыхум
и хуитыныгъэхэмрэ

къэралым и гупэр лъэпкъхэм я щэн-
хабзэ лъапIэныгъэхэм къазэрыхуигъэ-
зар, абыхэм я хъугъуэфIыгъуэхэр гъа-
щIэм и лъэныкъуэ зэхуэмыдэхэм къы-
щыхилъытэу зэрыщIидзар.

- Гу лъыботэ, лъумытэнкIи Iэмал иIэ-
къым дунейм зэрызихъуэжам. Политикэ 
щхьэусыгъуэхэр къыхыумылъытэми, 
цIыхубэм я зэхэщIыкIым хэпщIыкIыу 
 зиужьащ, я дуней лъагъукIэм мыбза-
джэу зиIэтащ. ЩIэныгъэм куэд щIауэ 
къызэрыщащтащи, зи псэукIэ-щыIэкIэр 
ефIакIуэ, зи зэхэщIыкIым зиубгъу 
лъэпкъ хэм я щIэжым фIыуэ зеIэт. Ап-
хуэ дэхэр я лъэпкъ къэгъэщIыгъэхэм 
хуеп лъэкIыу, абы и хъугъуэфIыгъуэхэр 
гъащIэм хаухуанэу хуожьэ. Кавказым 
щыпсэу лъэпкъхэм я хабзэхэр, я щэнха-
бзэхэр, я щыIэкIэр къебгъэрыкIуэхэм 
ирафыгъулIэу, абы щахъумэну хэту да-
пщэщи къэгъуэгурыкIуащ. Шапсыгъ Да-
мир и къэпсэлъэныгъэм къыхэщащ 
«Кавказым щыпсэу лъэпкъхэм я хаб-
зэхэм я зэужь» фIэщыгъэр иIэу тхылъ 
33-рэ дунейм къызэрытехьар. Уе-
гупсысын къудейкIэ гъэщIэгъуэнщ а лэ-
жьыгъэм и инагъыр, абы къарууэ те-
кIуэдар. Кавказыр езыр лъэпкъыбэ 
 лъахэщ. Жылагъуэ куэдыр иригушхуэу 
хабзэ гъэщIэгъуэнхэр къагъэщIащ. Ап-
хуэдэщ, псалъэм и хьэтыркIэ, Кавказ 
щIыналъэм исхэм я нэхъыбэм зэдащта, 
дуней псом къыщацIыхуа «Адыгэ Хаб-
зэ» щэнхабзэ-политикэ къэгъэщIыгъэр. 
Ар зей лъэпкъым зэуэ гу лъимытэжын-
кIи хъунущ, ауэ абы къызэщIиубыдэр гу-
фIэгъуэмрэ нэщхъеягъуэмрэ ехьэлIа 
Iуэхугъуэхэм я закъуэкъым, атIэ абы 
 къанэ щымыIэу къегъэгъунэ цIыхухэм я 
зэхуаку дэлъын хуей зэхущытыкIэхэри, 
зэрагъэмысэри, зэраухейри, щIэпхъа-
джагъэ лIэужьыгъуэхэр зэрызэхагъэкIри, 
жылэхэр зэрызэдэгъуэгурыкIуэри, нэ-
гъуэщI куэди. А хабзэхэм илъэсищэхэр 
я ныбжьщ, къызэрыщIэкIамкIи, нобэр 
къыздэсым я гуащIэр щIэкIакъым, 
нобэрей щыIэныгъэми зэхъуэкIыны-
гъэш хуэ хыумылъхьэу щызепхьэ хъун 
куэди хэлъщ. Зи гугъу тщIы зэужьым 
къы щыкIуащ Къэбэрдейм и лIакъуэ-
лIэшхэу Къундетхэ, Тамбийхэ, Анзорхэ 
зэрахьэу щыта хабзэхэр, къыщыхьащ 
лъэпкъ псом дежкIэ зэдай щыIэкIэ-
зекIуэкIэхэр. УмыгъэщIэгъуэн плъэкIыр-
къым а псор щызэхуэхьэса зэужьым 
 дэтхэнэ зы лъэпкъми и къэгъэщIыгъэр 
зы дыщэ кIанэу къызэрыхэщыр, ахэр зэ-
щIэпкъуэжу утыку къипхьэнри зэры-
мытыншыр. Апхуэдэ гуащIэдэкIым пщIэ 
иIэщ, уеблэмэ, къэралым и гулъытэр а 
лъэныкъуэм зэрыхуигъэзар къалъытэмэ, 
лъапIэныгъэ пыухыкIахэри бгъэдэлъщ. 
Лъэпкъым и зэхэщIыкIыр къэзыIэтыр и 
щэнхабзэ хъугъуэфIыгъуэхэращ. Ахэр 
къэралым и шыбзэм щыщIигъэкIкIэ, 
имыгъэпудмэ, атIэ хуэфащэ гъуэгу ярит-
мэ, къэралми зиужьынущ, дызытеп сэ-
лъыхь мамырыгъэмрэ зэгурыIуэмрэ я 
шэсыпIэ лъэщи хъунущ. Сыщогугъ икIи 
хьэкъыу си фIэщ мэхъу ди щIэнIуатэм 
апхуэдэ дахагъэ куэд къызэрыдэкIуэнур. 
Гъуэгу махуэ фытехьэну си гуапэщ, - 

жиIащ ГъукIэпщокъуэ Мурат.
Апхуэдэу щIэнIуатэм къыщыпсэлъащ 

КъуэщIысокъуэ Роберт, Кузьмин Пётр, 
Дым Елдар, Абазэ Алексей, нэгъуэщI-
хэри. Ахэри арэзы техъуащ икIи къыха-
гъэщащ ирагъэкIуэкI тхыдэ къэхутэны-
гъэхэр Кавказым и щIыдэлъху лъэпкъым 
илъэсищэ бжыгъэхэм къадэгъуэгурыкIуа 
хабзэхэм зэратепсэлъыхьыр, тхыдэ 
 хъугъэщIагъэхэм ящыщ куэдыр абыхэм 
я фIыгъэкIэ зэблэгъэкIа е ягъэкIэ зэте-
къута зэрыхъуар.

- Къэралым и хабзэубзыху къулы-
къущIапIэхэм ирагъэкIуэкI лэжьыгъэр 
Хабзэ Нэхъыщхьэм иралъыту зэра-
гъэпсым хуэдэу, щIэныгъэм и шыбзэм 
щIэгъэкIын хуейщ лъэпкъхэм къадэ-
гъуэгурыкIуэ, цIыхум и хуитыныгъэхэр 
зыубзыху хабзэ лIэужьыгъуэхэри. Арэзы 
утемыхъуэнкIэ Iэмал иIэкъым зы гуп сы-
сэм: сыт хуэдиз кIэрыху игъуэтами,       
хабзэхэр псэущ, абыхэм цIыхухэр иро-
гъуазэ, ахэр зэрахьэ къудей мыхъуу, 
ирагъэфIакIуэ. Къэралым узэбакъуэ мы-
хъуну игъэув пщалъэхэм хуэмыдэу, ха-
бзэхэр нэхъ лантIэщ, абыхэм къэрал 
унафэми зыдащIыфынущ, уеблэмэ а 
зыдэщIыкIэм екIурабгъу Iэмал куэди 
хэлъынкIэ хъунущ. Шэч хэлъкъым, зы-
зыхъуэж дунейм къикъуз хуитыныгъэхэм 
я щыIэныгъэр къэралымрэ цIыхубэмрэ 
я зэдэлэжьэкIэм зэрелъытар, абы къы-
хэкIыу зэхуэгъэкIуати щыIэн хуей хуэдэщ. 
Сэри, си япэкIэ къэпсэлъахэм ещхьу, 
сыщогугъ ди щIэнIуатэм дызыхуэны -
къуэ гупсысэ куэд къыщыIуну, - къыхи-
гъэщащ Абазэ Алексей.

ЗэIущIэм щытепсэлъыхьащ цIыхубэм 
я зэхэщIыкIыр къэIэтыным хуэунэтIауэ 
къэрал хабзэхэм я къарур здынэсым еп-
ха Iуэхугъуэхэм, юриспруденцие щIэны-
гъэм щызэфIэува Iэмалхэр егъэфIэ-
кIуауэ хабзэубзыху IэнатIэм хуэгъэлэжьэн 
зэрыхуейм, иджырей хабзэубзыху жэр-
дэмхэм яIэ щыщIагъэхэмрэ фIагъхэмрэ, 
нэгъуэщI куэдми.

Юриспруденцие унэтIыныгъэ зиIэ, Iэ-
щIагъэрэ щIэныгъэрэ щрагъэгъуэт Iуэ ху-
щIапIэхэм студентхэр зэрыщрагъаджэ 
программэхэм «Хуитыныгъэхэмрэ щхьэ-
хуитыныгъэхэмкIэ гупсысэкIэм и еджа-
пIэ» дерсыщIэр хагъэхьэну Кавказым 
 хиубыдэ щIыналъэхэм егъэджэныгъэм-
кIэ и къулыкъущIапIэхэм, еджапIэ нэ-
хъыщ хьэхэм я къудамэхэм, щIэныгъэ-
егъэ джэныгъэ гупхэм захуигъэзащ щIэ-
нIуатэм иригъэкIуэкIа лэжьыгъэр къы-
зэщIэзыкъуэж тхыгъэм.

ЩIэныгъэ зэхуэсыр КъБКъУ-м цIыхум 
и хуитыныгъэхэмкIэ, экономикэмрэ фи-
нанс хуэIухуэщIэхэмкIэ и къудамэмрэ 
УФ-м и Президентым деж ЦIыхубэ хо-
зяй ствэмрэ къэрал IэнатIэмкIэ щыIэ, 
Урысей Ипщэм къэралым унафэр щы-
зехьэнымкIэ и институтым ЦIыхум и 
 хуитыныгъэхэр джынымкIэ и центрымрэ 
я жэрдэмкIэ къызэрагъэпэщащ.

ЩIэнIуатэм ипкъ иткIэ щIэныгъэлIхэм 
кърахьэлIа тхыгъэхэр «Кавказ Ищхъэрэ 
юриспруденцие гъуазэ» журналым 
къытра дзэнущ.

ШУРДЫМ  Динэ.

Унагъуэ дахэм
и щапхъэ

Шынагъуэншэ
ящIащ

АБЫ теухуа хъыбарыр ха-
бзэхъумэ IэнатIэхэм яIэри-
гъэхьащ ар Шэрэдж ра-
йоным и мэзылъэм къы-
щызыгъуэтам. ЩIыпIэм 
к I уа  росгвардейцхэм 
жаIащ ар Хэку зауэш-   
хуэр ще кIуэ кIым къагъэ-
сэбэпу щыта, мм. 82-рэ 
калибр зиIэ лагъым улъи-
яуэ. 

Сакъыныгъэм и хабзэхэм 
тету ар лъэныкъуэ ирагъэ-
защ. 

ЗэIущIэхэр

Шакъэ нэхъ пасэрей дыдэр ар-
хеологхэм къыщагъуэтыжауэ 
щы тащ Мысырым. Ар къыхащIы-
кIырт папирусым и сахуэмрэ 
 балий-кIарц зэхэгъэвамрэ. Ап-
хуэдэ шакъэм и ныкъусаныгъэт, 
ар гъуща нэужь, тхылъымпIэм 
къызэ ры кIэрыщэщыжыр. Пасэ-
рей Алы джымрэ Урымымрэ 
цIыху къызэрыгуэкIхэр щыхуит-
тэ къым иритхэну шакъэ плъы-
жьым. Ар къэзыгъэсэбэпыр 
 къу лы къу щIэхэрт. Шакъэ плъы-
жьыр къыхащIыкIырт кинова-
рымрэ (джынасум и минералщ) 
пурпурымрэ. Шакъэ фIыцIэр 
зэхэпщIэну нэхъ тыншт. Ар къы-
хащIыкIырт жы зумыпкъым, кIэ-
гъуасэм, пхъэ щхьэ  мыщхьэхэм я 
купкъым. Шакъэ фIыцIэм зэ-
хэлъ хьэкIэ зэ мылIэужьыгъуэ-
хэри иIэт. 

ЖЫГЕЙ тхьэмпэхэм вирусхэмрэ 
бактериехэмрэ жьэхэуа нэужь е 
хьэпщхупщхэм дзэкъапIэ ящIамэ, 
щыкIэрищIэ щыIэщ тыкъыр хъурей 
цIыкIухэр - галлхэр. Пасэрейхэм 
ахэр къыкIэрахырти шакъэ щащI-
кIэ къагъэсэбэпырт. Галлхэр сер-
чэм (уксусым) халъхьэрти, хуаба-
пIэм ягъэувырт. ТкIуаткIуэ хъуа 
нэужь, гъущI щIэщэщхэр, балий 
мэзышыр (смола) хакIутэрт. Ап хуэ-
дэ шакъэхэр Европэ псом щы зэ-
щIэлъэIэсауэ щытащ. ТхакIуэ По-

ЩIэныгъэм гъуни нэзи зэримыIэм, цIыхум 
и гъащIэмрэ дыкъэзыухъуреихь дунейм 
къыщекIуэкIымрэ дызыщымыгъуазэу 
иджыри куэд дыдэ зэрахэлъым я щыхьэтщ 
махуэ къэс жыхуаIэм ещхьу щIэ гуэр утыку 
къызэрихьэр, дигу къызыхуэмыкIа Iэджэ-
ми я хъыбар зэрызэхэтхыр. ГъэщIэгъуэн-
къэ, псалъэм папщIэ, ди щIыналъэм и 
мэзылъэ щIыпIэхэмрэ мэзгъэфIэнхэмрэ 
щыпсэу псэущхьэхэм я щыIэкIэр зэры-
зэщхьэщыкIымрэ зэрызэтехуэмрэ къэпщIэ-
ну, хьэлэмэткъэ зи лъащIэм унэмыплъыс 
псыхъурейхэм псыр къазэрыхэлъадэмрэ 
зэрахэжыжымрэ къэпхутэну, зи хуэдэ 
щымыIэжу телъыджэкъэ цIыхум и Iэпкъ-
лъэпкъыр зэрылажьэмрэ и гъащIэр кIыхь 
зыщIымрэ зэхэбгъэкIыну?! Зы щIэщыгъуэ 
гуэр утыку къихьэху, дунейр къэзыгъэщIам 
зэIуища телъыджэхэр къызэкIуэцIыкIыху, 
КъэгъэщIакIуэм жиIэну зыхэта гуэр наIуэ 
къэхъум хуэдэщ, цIыхум и пащхьэ къри-
гъэувэ упщIэ плъыфэбэхэм ягъуэтын хуей 
жэуапыр гурыIуэгъуэ хъуам ещхьщ.

ИГЪАЩIЭМИ дунейм къытехьар пIалъэ 
дэкIыу щIытекIыжым и щхьэусыгъуэхэр 
цIыхум къелъыхъуэ, гъащIэр кIыхь зыщIым 
епха Iуэхугъуэхэр зэрегъэзахуэ, зи псэуны-
гъэкIэ зэмыщхь жылэхэм ящыщхэм къагъэщI 
илъэс бжыгъэхэм я кIыхьагъ-кIэщIагъыр зэре-
гъапщэ, лъыщхьэм (генетикэм) и зэхэлъыкIэ-
гъэпсыкIэр къехутэ. ЖыпIэнуращи, упщIэхэм 
кIэ яIэкъым, жэуап занщIэу зымыгъуэтри 
куэдыкIейщ. Кавказым щыпсэу лъэпкъхэм я 
бзэм, хабзэ зэхэтыкIэ лIэужьыгъуэхэм, дуней 
лъагъукIэм рэ псэукIэмрэ, Iэпкълъэпкъ 
зэхэлъы кIэмрэ лъыщхьэмрэ я IуэхукIэ Iэджэ 
зэман лъандэрэ къэхутэныгъэхэр йокIуэкI. 
ЦIыху къэс и еплъы кIэр зэрызэтемыхуэм 
хуэдэу, илъэс пщIы бжыгъэхэм къахутари 
къыщIагъэщари зэщхькъым, уеблэмэ апхуэ-
дизыр зытращIыкIа Iуэхугъуэхэр зыкIи 
зэмыкIуалIэми ярейщ. Ауэ иужьрей илъэсхэм 
лъыщхьэр къэхутэным, абы епха щхьэхуэны-
гъэхэр къыхэгъэщыным я IуэхукIэ дунейм и 
щIыпIэ зэмылIэужьыгъуэхэм лэжьыгъэш-
хуэхэр щрагъэкIуэкI хъуащ. Хабзэ гъэувам 
 тету лъым хэлъ пкъыгъуэхэм къа Iуатэр щIэны-
гъэ шыбзэм щIагъэкI хъуа нэужь, ЩIы хъу-
рейм щыпсэу цIыхухэр жылэ-жылэу зэры-
зэхэхьар, зэбгъэдэкIым, Iэпхъуэшапхъуэурэ 
зэрызаубгъуам, лъэпкъхэр къызэрагъэщIам 
ехьэлIауэ къэхутэныгъэ телъыджэхэр утыку 
кърахьэу хуежьащ. «Зэлъэпкъэгъу» пса-
лъэмрэ «цIыху лъапсэ» гурыIуэныгъэмрэ 
зэрызэпэжыжьэр, етIуанэм елъытауэ япэр 
куэдкIэ нэхъ иужькIэ къызэрыхъуар щIэны-
гъэлIхэм хьэкъ ящыхъуащ. Ар къэгъэнауэ, 
лъэпкъ хабзэхэмрэ дуней лъагъукIэхэмрэ 
зэщхьу яхэлъым я къежьапIэхэр зэуэ я пIэ 
иувэжу хуежьащ, зэщхьэщыкIыныгъэу яIэр 
лъэпкъ хъууэ щхьэхуэу зыщаужьым къызэ-
рыдэунэхуари гурыIуэгъуэ хъуащ. Арыххэуи, 
лъыщхьэхутэ щIэныгъэм е, нэгъуэщIу жыпIэ-
мэ, генетикэ жыхуэтIэм, гъащIэм мыхьэнэшхуэ 
зэрыщиIэр зэдащтащ.

Лъыщхьэхутэ щIэныгъэм и нэIэ зытригъэт 
Iуэхугъуэу Iэджэ хьэлэмэт зыкъуэлъхэм 
ящыщщ цIыхум и гъащIэм и кIыхьагъ-кIэщIа-
гъыр зэлъытамрэ зэпхамрэ къэхутэныр. Къа-
рикIуэну гупсысэхэм щыуагъэ е щыщIагъэ 
 къахэкIынкIэ шынагъуэ ямыIэу щIэныгъэлIхэм 
апхуэдэ къэхутэныгъэхэр щрагъэкIуэкI щIы-
пIэхэм ящыщщ Кавказыр. Бэрбэч ХьэтIутIэ и 
цIэр зезыхьэ Къэбэрдей-Балъкъэр къэрал 
университетым КIэрэф Майе и цIэр зезыхьэ, 
Лъыщхьэхутэмрэ лъыщхьэр егъэфIэкIуэным-
кIэ центрым и лэжьакIуэхэри иужь ихьащ Кав-
казым и щIыдэлъху лъэпкъхэм ящыщу гъащIэ 
кIыхь къэзыгъэщIахэм я лъыщхьэм елэжьы-
ным, цIыхур жьы хъуным епха Iуэхухэр нэхъ 
 куууэ зрагъэщIэн, цIыху гъащIэр кIыхь зэры-
щIыным пыщIа Iэмалхэм я стратегиехэр зэха-
лъхьэным. Псалъэм къыдэкIуэу жытIэнщи, 
Центрым щызэхуэхьэсащ зи ныбжьыр илъэс 
84-м къыщегъэжьауэ илъэси 104-м нэс псэуа 
нэхъыжьхэм я лъыщхьэдэлъхэр (генетическая 
база).

- Лъыщхьэм епха къэхутэныгъэхэр, пэжыр 
жыпIэмэ, шыIагъэрэ зэманрэ хуэныкъуэ 
лэжьыгъэщ. А гъуэгум утеувамэ, япэрауэ, 
утемыкIыжыфу узыIэпешэ, етIуанэрауэ, уи 
шыIэныгъэ псори зэхуэпхьэсыфу уегъасэ. 
Къэплъыхъуэр зэуэ къызэрумыгъуэтыфым, 
абы щхьэкIэ куэд дыдэ къызэпрыбгъэзэн хуей 
зэрыхъум къыхэкIыу, лъыщхьэхутэм къарурэ 
щIэныгъэу иIэр Iуэхум ирихьэлIэу зэтеубыдауэ 
лэжьэн хуей мэхъу. Ар ди IэнатIэм хэлъ щхьэ-
хуэныгъэхэм языхэзщ. Абы къищы нэмыщIауэ, 
ныбжь дахэ къэзыгъэщIахэм я лъыщхьэм и 
закъуэкъым дэ къэхутэныгъэхэр зэтщIылIэр. 
Къапщтэмэ, абы укъыщыувыIэныр щыуа-
гъэхэм уахуэзышэ гъуэгущ. КъегъэжьапIэ зи-
мыIэ щыIэкъым. Ныбжьышхуэ зиIахэри зэгуэр 
щIалэу щытащ. Абы къыхэкIыу, дэ зэхудохьэс 
ныбжьыщIэхэми, ныбжьыкум нэсахэми, илъэс 
50-60-м нызэрыхьэсахэми я лъыщхьэр. 
Апхуэдэ лъыщхьэдэлъу 400-м нэблагъэ диIэщ. 
Ахэр щызэдгъапщэкIэ, дэ зэхыдогъэкI, хэт сыт 
хуэдэ псэукIэ иIэми, сыт хуэдэ шхыныгъуэхэр 
нэхъ къыхихми, сыт узыфэхэр бгъэдэлъми. 
УблапIэм деж цIыхум зэтриухуэ псэукIэм куэд 
зэрелъытар, ар лъыщхьэми зэрылъэIэсыр 
гурыIуэгъуэ хъуащ, - къыдгуригъэIуащ 
 КъБКъУ-м биологием, щIыуэпсым, цIыхухэм-
рэ псэущхьэхэмрэ я лъыщхьэр къэхутэнымкIэ 
и кафедрэм и доцент, биологие щIэныгъэхэм-
кIэ кандидат Бэгъуэт Залинэ.

Апхуэдэу Бэгъуэтыр къытхутепсэлъыхьащ 
мы далэм къриубыдэу цIыхуипщIым я 
лъыщхьэм лэжьыгъэ зэмылIэужьыгъуэхэр 
зэрыдрагъэкIуэкIыр, ахэр нэхъыбэу цIыхур 
жьы щIэхъумрэ кIыхьу щIэпсэумрэ епха 
щэхухэр къыщIэгъэщыным зэрепхар.

- Фи нэгу къыщIэвгъэхьэт цIыхум и лъы-
щхьэр кIапсэ укъуэдияуэ. А кIапсэ укъуэдиям и 
кIыхьагъкIэ зэрыдзапIэ-зэрыхъапIэ бжы-
гъэншэхэр иIэщ, дэтхэнэми фIэщыгъэрэ къа-
лэнрэ яIэщ. Иджы, къызэрытхутамкIэ, цIыхур 
кIыхьу псэунымрэ АРОЕ зи фIэщыгъэ 
лъыщхьэ пычыгъуэмрэ (геном) я зэхуакум 
зэпыщIэныгъэхэр дэлъщ. Ар гуэх имыIэу еп-
хащ холестериныр къехуэкIыным, абы къи-
лэжьауэ Iэпкълъэпкъыр зыхуэмеижхэр къыдэ-
хыжыным, пыщIащ Альцгеймер узыфэм зи-
ужьыным епха шынагъэхэм. КъызэрыщIэкIам-
кIэ, илъэс 90-м нэса цIыхум и лъыщхьэм 
ущрохьэлIэ абы и лIэужьыгъуэу е3-кIэ зэджэр. 
Зы лъыщхьэ пычыгъуэр щыкIуэдым деж ад-
рейр абы и пIэ йоувэри, цIыхум и узыншагъэр 
зэрыуэзэрыбг мыхъуу къызэтонэ. Адрей 
лъыщхьэ пычыгъуэхэмкIэ апхуэдэ я лIэужьы-
гъуэхэр зэкIэ къыхэдгъэщакъым. Ауэ дэ 
тхузэфIэкIащ, псалъэм и хьэтыркIэ, AGT зи 
фIэщыгъэ лъыщхьэ пычыгъуэр лъыдэуейм 
(давленэ), гуузым, тхьэмбыл-тхьэмщIыгъу 
узыфэхэм зэрепхар къэтхутэну. А лъыщхьэ 
пычыгъуэм и лIэужьыгъуэ хуэдэщ 174AThr-кIэ 
зэджэр. Абы ущрихьэлIэнущ зи ныбжьыр 
илъэс 55-м щхьэдэхахэм я лъыщхьэм. Дэ ар 
зэрылажьэ щIыкIэр зэдгъэщIэн хуейуэ къыт-
пэщылъщ, - жиIащ Бэгъуэтым.

Апхуэдэу КъБКъУ-м и лъыщхьэхутэхэр мы 
далэм йолэжь АСЕ (лъым и псынщIагъ-жэра-
гъыр зэрегъакIуэ), PON2 (Iэпкълъэпкъыр 
гузэвэгъуэмрэ гужьеигъуэмрэ щхьэщызых 
пкъыгъуэхэр зыхъумэ), CAT (Iэпкълъэпкъыр 
зыгъэкъабзэ водородым и гуащIэр зыхъумэ), 
BRCA1 (лъыщхьэ пычыгъуэхэм щыщIагъэ 
ямыгъуэтыным кIэлъыплъ, ахэр зэфIэзыгъэу-
вэж, уз Iей лIэужьыгъуэхэм епха шынагъэхэр 
зыпыщIа) лъыщхьэ пычыгъуэм.

- Зи гугъу тщIа лъыщхьэ пычыгъуэхэр пкъы-
гъуэбэу зэхэт пкъахуэщ. Абыхэм епхащ цIыхум 
къеуалIэ зыгъэлIэн узыфэ зэмылIэужьы-
гъуэхэр. Арыххэуи, гурыIуэгъуэщ, ахэр цIыхум 
и гъащIэр кIыхь хъунуми кIэщI хъунуми 
зэрыпыщIар. Ныбжьышхуэ зиIэхэм мы зи 
 гугъу тщIы лъыщхьэ пычыгъуэхэм я лIэужьы-
гъуэ яIэу дрихьэлIакъым, арауи къытщохъу 
ахэр гъащIэ кIыхь зыщIыр, - жиIащ КъБКъУ-м 
физиологием, лъыщхьэмрэ пкъахуэ жьгъей-
хэм я биологиемкIэ и кафедрэм и унафэщI, 
къэху тэныгъэ лэжьыгъэхэм я унэтIакIуэ Пэрыт 
Анзор.

Апхуэдэу Центрым и лэжьакIуэхэм цIыхухэм 
я псэукIэм епха щхьэхуэныгъэхэр къызыхэщ 
упщIэхэм я жэуапхэри зэхуахьэс. Къэбэрдей-
Балъкъэрым щыпсэухэм ятеухуауэ жыпIэмэ, 
кIыхьу псэуахэм зэдайуэ нэщэнэ зыбжанэ 
яIэщ:

1. Къыщалъхуари я гъащIэр щрихьэкIари 
мы хэгъэгуращ. Хамэ щIыпIэхэм щыпсэ уа-
къым, нэгъуэщI щIыуэпс лIэужьыгъуэхэм 
хэпсэукIакъым.

2. ПэщIэдзэ щIэныгъэщ яIэр, игъащIэми 
 мэкъумэшым епхащ.

3. Пасэу унагъуэ ящIащ, бынихым нэс къаIэ-
тащ, я Iыхьлыхэм яхэсу мэпсэу.

4. Унагъуэм е лъэпкъым ныбжьышхуэ зиIа-
хэр къахэкIащ. ЗэупщIахэм я процент 70-м 
апхуэдэ Iыхьлыхэр мымащIэу яIащ.

5. Нэхъыбэм узыфэу яIэр лъыдэуейрщ (дав-
ленэрщ), ауэ зи ныбжь хэкIуэтахэм щы-
гъупщэхыу къахэкIыр мащIэ дыдэщ.

Къэбэрдей-Балъкъэр къэрал университе-
тым къэхутэныгъэхэр дяпэкIи щекIуэкIынущ. 
ЩIэныгъэлIхэр щогугъ я къэхутэныгъэ лэжьы-
гъэхэм кърикIуахэр цIыхухэм я узыншагъэр зэ-
тесу къэгъэнэнымкIэ, жьы хъум и гуащIэр 
щIэмыкIыу къызэтенэнымкIэ, гъащIэ кIыхь 
щIынымкIэ чэнджэщ щхьэпэхэр мыгувэу зэха-
гъэувэну, жылагъуэми мыхьэнэшхуэ зрит 
IуэхухэмкIэ я щхьэпэ къэкIуэну.

ШУРДЫМ  Динэ.

 КЪУЩХЬЭ Борис 2000 
гъэм дунейм къытехьащ. 
ЩIалэ акъылыфIэр, жаныр 
къыщыхъуащ Владикавказ 
къалэм дзэ къулыкъум 
щыпэрыт полковник Къу-
щхьэ Хьэбыж и унагъуэ да-
хэм. Куэдым ирамыгъэ-
гъуэтыф курыт щIэныгъэ 
иратыфащ адэ-анэм я 
 къуэм. Борис фIы дыдэу 
щеджащ Тэн Iуфэ Iус Рос-
тов къалэм дэт, ныб-
жьыщIэхэм щIэныгъэ куу 
щрагъэгъуэт уней лицей 
 хэхам. Лицейм щыщIэса 
илъэсхэр купщIафIэу, Iуэху-
гъуэ хьэлэмэт куэдкIэ 
гъэнщIауэ ирихьэкIащ абы. 
Къущхьэр мызэ-мытIэу 
 хъуащ ШколакIуэхэм тхы-
дэм кIэ я урысей олимпи-
адэм и призёр. 2017 гъэм 
Борис хъуащ Урысей Феде-
рацэм Хамэ къэрал Iуэху-
хэмкIэ и министерствэм 
Москва Хамэ къэрал зэху-
щытыкIэхэмкIэ и институ-
тым (МГИМО) иригъэкIуэкIа 
зэпеуэм и пашэ. Апхуэдэу 
адыгэ щIалэр 2016 гъэ 
 лъандэрэ щытащ УФ-м и 
Президентым и УнафэкIэ 
зэчий лъагэ зыбгъэдэлъ 
школакIуэхэр дэIыгъыным-
кIэ ягъэувауэ щыта Прези-
дент саугъэтым и лауреату. 

«ЩIэныгъэхэм я къигъэ-
хъуапIэ» фIэщыгъэр зиIэ, 
МГИМО-м и нэIэм щIэту Тэн 
Iус Ростов къалэм щылажьэ 
а курыт еджапIэр ехъу-
лIэныгъэ лъагэхэр иIэу 
къиу хащ Борис. Курыт 
щIэныгъэ хэха, куу зэриIэм 
щыхьэт техъуэ аттестат 
«плъыжьым» щIыгъуу ны-
бжьыщIэ зэчиифIэм 2017 
гъэм къратащ бгъэдэлъ 
щIэныгъэ лъагэм, гупсысэ 
куум, зэфIэкI иным щыхьэт 
техъуэ дыщэ медалу тIу: 
зыр УФ-м Егъэджэныгъэм-
кIэ и министерствэм, етIуа-
нэр - Ростов областым и 
 Губернаторым къабгъэдэ-
кIыу. 

Апхуэдэ щIэныгъэфIрэ 
зэ фIэкI лъагэрэ зыбгъэ-
дэлъ адыгэ щIалэщIэм 
МГИМО-м и бжэшхуэхэр ху-
иту къыхузэIуихащ. Еджа-
пIэ нэхъыщхьэм Хамэ къэ-
рал щIыналъэхэр джы-
нымкIэ (Зарубежное регио-
новедение) щIэныгъэ куу 
щызригъэгъуэтащ Борис. 
Зэ ри хабзэу, студент илъэс-
хэри щызу, купщIафIэу ири-
хьэкIащ абы. ФIы дыдэу 
зэреджэм къыдэкIуэу, щIа-
лэщIэр жыджэру хэтащ ин-
ститутым щылажьэ Тхыдэ, 
Литературэ клубхэм. Къы-
хиха IэщIагъэм епха 
къэхутэныгъэхэм дахьэхыу 
хуежьати, бакалавриатым 
щызригъэгъуэта щIэны-
гъэм магистратурэм щыпи-
щащ. Абы щыгъуи Къущ-
хьэр хэтащ щIэныгъэлI ныб-
жьыщIэхэм я зэхуэсхэм, 
студент форум инхэм я зэ-
IущIэхэм, абыхэм я уты-
кушхуэхэм бгъэдэлъ зэ-
фIэкI лъагэхэр щигъэлъа-
гъуэу. 2022 гъэм Борис 
МГИМО-м къызэригъэпэ-
ща Дунейпсо студент щIэ-
ныгъэ форумым пашэ щы-
хъуащ. КъыкIэлъыкIуэ 
илъэ сым МГИМО-м и Сту-
дентхэм я щIэныгъэ зэ-
гухьэныгъэм ар къилъы-
тащ щIэныгъэ-къэхутэны-
гъэ жыджэрагъышхуэ зы-
хэлъ магистрант нэхъыфIу. 
Къущхьэ Борис а еджапIэ 
нэхъыщхьэми къыщы хуа-
гъэфэщауэ щытащ УФ-м и 
Президентым и Уна фэкIэ 
зэчий лъагэ зыбгъэдэлъ 
студент-магистрантхэр дэ-
Iы гъынымкIэ ягъэувауэ 
щы та Президент саугъэ-
тыр. 

Институтым зэрыщIэсым 
хуэдэурэ, 2022 гъэм и гъэ-
махуэм Борис къиухащ 
МГИМО-м и нэIэм щIэту 
лажьэ, дзэ IуэхухэмкIэ 
еджапIэ центрыр, «Зэ-
дзэкIакIуэ» IэщIагъэр зри-
гъэгъуэту. А гъэ дыдэм щIа-
лэм къыфIащащ «лейте-

Сурэтым: (сэмэгумкIэ къыщыщIэдзауэ) IэщIагъэлIхэу тхыдэ щIэныгъэхэмкIэ док-
тор, МГИМО-м, ВШЭ-м я профессор Лузянин Сергей, тхыдэ щIэныгъэхэмкIэ канди-
дат, РАН-м и ЩIэныгъэ советым хэт Воронцов Александр, тхыдэ щIэныгъэхэмкIэ кан-
дидат, Урысейм Монголием щиIэ посольствэм и атташе Къущхьэ Борис, тхыдэ 
щIэныгъэхэмкIэ доктор, биологие щIэныгъэхэмкIэ кандидат, РАН-м и щIэныгъэ 
лэжьакIуэ Кузьмин Сергей, тхыдэ, политикэ, юридическэ щIэныгъэхэмкIэ доктор, 
Санкт- Петербург къэрал университетым и профессор Дудин Павел. 

КъБР-м и Жылагъуэ кIэ-
лъы плъакIуэ комиссэм щыщ- 
хэр щыIащ Урысей ФСИН-м и 
управленэу КъБР-м щыIэм и 
следственнэ изолятор №1-м.

ОНК-м и унафэщI Бэрсэдж 
Анатолэ, секретарь Созаевэ 
Алкэ, УИС-м цIыхум и хуи-
тыныгъэхэм щытетынымкIэ и 
пенитенциар IэнатIэм и уна-
фэщI Текаевэ Ритэ, СИЗО-1-м 
и унафэщI Газаев Исса сымэ 
къызэхаплъыхьащ шэч зы-
хуащIхэр зыщIэсхэр, ягъэ-
къуан шэхэмрэ суд зытра-
щIыхьахэмрэ щаIыгъхэр. 

Жылагъуэ лэжьакIуэхэм гу-
лъытэ щхьэхуэ хуащIащ ба лигъ 
мыхъуахэмрэ къалъ хуагъащIэ 
сабийхэр зыщIыгъу цIыхубз-
хэмрэ зэраIыгъ щIы кIэм.

Апхуэдэуи къапщытащ ме-

дицинэ Iуэхутхьэбзэхэр зэ-
рызэфIахым и фIагъыр, зы-
хуей-зыхуэфIхэмкIэ къызэры-
зэгъэпэщар. 

КъинэмыщIауэ, жылагъуэ 
лэжьакIуэхэр яхуэзащ я щхьэ 
IуэхукIэ закъыхуэзыгъэзахэм.

БАХЪСЭН  Азэмэт.

нант» офицерыцIэр. Къы-
кIэ  лъыкIуэ илъэсым 
Къу щхьэ Борис ехъулIэны-
гъэкIэ къиухащ МГИМО-м и 
магистратурэр, «Дуней 
псом я щIыналъэхэм я по-
литикэмрэ экономикэмрэ» 
унэтIыныгъэмкIэ магистру 
зэрыщытым щыхьэт техъуэ 
диплом «плъыжьыр» и 
Iэрылъхьэу. 

Къущхьэм и ехъулIэныгъэ 
лъагэхэм, дауи, хуабжьу 
щыгуфIыкIырт абы и адэ-
анэр, къыдалъхуахэр, Iыхь-
лыхэр. Ахэр иригушхуэрт 
икIи ирипагэрт апхуэдиз 
зэфIэкI зыбгъэдэлъ щIа-
лэщIэм. ЩIэныгъэлI ныб-
жьыщIэр абдежми къы-
щыувыIакъым. Абы мурад 
ищIащ и щIэныгъэм аспи-
рантурэм щыхигъэхъуэну. 
Апхэдэуи хъуащ: 2023 гъэм 
и фокIадэ мазэм Къущхьэ 
Борис лъэпощхьэпоуншэу 
щIэтIысхьащ Урысейм ЩIэ-
ныгъэхэмкIэ и Академием 
КъухьэпIэ къэралхэр джы-
нымкIэ и институтым и ас-
пирантурэм. Ита къэрал 
къэпщытэныгъэхэм къа-
гъэлъэгъуа щIэныгъэфIым 
тращIыхьри, адыгэ щIалэм 
хуэфащэ дыдэу лъагъэсащ 
бюджетыр и лъабжьэу ас-
пирантурэм иIэ Iэмал за-
къуэр (ар зыIэрагъэхьэным 
хущIэкъуахэр псори зэхэту 
цIыху 18 хъурт!) 

Жыджэрагъышхуэ зы-
хэлъ адыгэ шIалэщIэм 
еджэным щIыгъуу дапщэ-
щи зэдихьащ щIэныгъэм 
епха лэжьыгъэ IэнатIэри. 
Апхуэдэ гъащIэ мардэм 
 Борис теуват иджыри 
 МГИМО-м и бакалавриа-
тым щыщIэса илъэсхэм 
щыгъуэ. 2020 гъэм и кIэу-
хым къыщыщIэдзауэ илъэ-
сиплIым нэс Къущхьэр Уры-
сейм ЩIэныгъэхэмкIэ и 
Академием КъуэкIыпIэ къэ-
ралхэр джынымкIэ и инсти-
тутым Кореемрэ Монголи-
емкIэ и къудамэм и IэщIа-

гъэлIу щытащ. Абы щыла-
жьэурэ, иригъэкIуэкI къэ- 
 ху тэныгъэщIэхэр къы щы-
зэщIикъуэж тхыгъэхэр жы-
джэру къытригъэдзащ «Но-
вое Восточное Обозрение» 
хъыбарегъащIэ-аналитикэ 
къыдэкIыгъуэ цIэрыIуэм. 
КъэхутакIуэ ныбжьыщIэм и 
къалэмыпэм къыпыкIа а 
статьяхэр хамэ къэралхэм я 
сайт зыбжанэм къытехуауэ 
щытащ, инджылызыбзэкIэ, 
португалыбзэкIэ, японыб-
зэкIэ, франджыбзэкIэ, 
 хьэ рыпыбзэкIэ зэдзэкIауэ. 
 КъинэмыщIауэ, Борис 
 УФ-м ТранспортымкIэ и ми-
нистерствэми щылэжьащ 
монголыбзэмкIэ тэрмэшу. 

2024 гъэм Къущхьэм 
 къулыкъу щрихьэкIын щIи-
дзащ УФ-м и МИД-м Аппа-
рат нэхъыщхьэм АзиемкIэ и 
езанэ департаментым. А 
илъэ сым и кIэухым къы-
щыщIэдзауэ ар УФ-м Мон-
голием щиIэ Посольствэм 
гуманитар зэдэлэжьэны-
гъэмкIэ и атташе къулы-
къум пэрытщ. Борис и нэIэм 
щIэтщ егъэджэныгъэмкIэ, 
щэнхабзэмкIэ, щIэныгъэм-
кIэ, спортымкIэ, узынша-
гъэр хъумэнымкIэ, щIалэ-
гъуалэ политикэмкIэ къэра-
литIым яку дэлъ зэпыщIэ-
ныгъэхэм епха Iуэхугъуэхэр 
зэрекIуэкIыр. 

Жэуаплыныгъэ лъагэ зы-
пылъ апхуэдиз лэжьыгъэ 
зэрызэфIихым къыдэкIуэу, 
Борис лъэ быдэкIэ щоув 
щIэныгъэм и дунейми. Нэ-
гъабэ лъандэрэ ар яхэтщ 
Урысей щIэныгъэ фондым 
и унафэкIэ урысей-монгол 
зэпыщIэныгъэхэм я зыу-
жьыныгъэм хэлъ щхьэ хуэ-
ныгъэхэр джыным епха 
къэхутэныгъэхэр зэфIэзых 
щIэныгъэлI гупым. Дызэ-
рыт илъэсым и гъатхэм ас-
пирантурэри и пIалъэр 
къэмысу къиухащ Къу-
щхьэм. Иджы дыдэ щIа-
лэщIэм утыку ирихьащ ири-

гъэкIуэкIа къэхутэныгъэхэр 
щызэхуихьэсыжа и щIэны-
гъэ лэжьыгъэ купщIафIэр. 
Урысей Федерацэм, Монго-
лием, Китайм яку дэлъ 
лъэныкъуищ зэпыщIэны-
гъэхэм ятещIыхьа а диссер-
тацэр Къущхьэ Борис ехъу-
лIэныгъэкIэ щыпхигъэкIащ 
РАН-м КъухьэпIэ къэралхэр 
джынымкIэ и институтым 
икIи тхыдэ щIэныгъэхэмкIэ 
кандидат цIэр къыфIащащ. 
А лэжьыгъэр щигъэзащIэм 
Борис и щIэныгъэ унафэщIу 
щытащ тхыдэ щIэныгъэ-
хэмкIэ доктор, Монголием-
рэ КитаймкIэ еджагъэшхуэ 
цIэрыIуэ, МГИМО-м, Эконо-
микэмкIэ ЕджапIэ Нэ-
хъыщхьэм я профессор, 
РАН-м КъэкIыпIэ Жыжьэм-
кIэ и институтым и уна-
фэщIу щыта, КъуэкIыпIэр 
джыным епха къэхутэны-
гъэхэмкIэ фондым и прези-
дент Лузянин Сергейщ. 
Адыгэ щIалэщIэм апхуэдэу 
къыдэлэжьащ тдыдэ, поли-
тикэ, юридическэ щIэны-
гъэхэмкIэ доктор, еджа-
гъэшхуэ Дудин Павел. Дис-
сертацэ советым хэта 
щIэныгъэлIхэм къызэрыха-
гъэбелджылыкIамкIэ, Къу-
щхьэ Борис и лэжьыгъэм 
мыхьэнэшхуэ иIэщ къэра-
лышхуищым я зэхуаку дэлъ 
зэпыщIэныгъэ зэмы лIэу-
жьыгъуэхэр джынымкIэ. Ар 
хъуащ а унэтIыныгъэмкIэ 
щыIэ щIэныгъэхэм я хэлъ-
хьэныгъэшхуэ. 

Къыхэдгъэщынщи, ин-
джы лызыбзэр, монголыб-
зэр, нэмыцбзэр фIыуэ зы-
гъэшэрыуэ, китаибзэр 
зыдж Къущхьэм и къалэмы-
пэм къыпыкIащ апхуэдэ 
лэжьыгъэ купщIафIэу 30-м 
нэс, хъыбар-аналитикэ ста-
тьяуэ 110-м щIигъу. Ахэр 
къытрадзащ пщIэ зиIэ 
щIэныгъэ журнал цIэры-
Iуэхэм. 

Адыгэ щIалэр апхуэдэу 
дэзыхьэхыу зэманышхуэ 

зытригъэкIуадэр щIэныгъэ-
къэхутэныгъэм и закъуэ-
къым. Творческэ зэчиишхуэ 
зыбгъэдэлъ Борис усэ тхын-
ми гу хуищIащ. Абы и къа-
лэмыпэм къыпыкIа усы-
гъэхэр мызэ-мытIэу тра-
дзащ МГИМО-м къыщыдэ-
кIа литературэ тхылъхэм, 
МИД-м и нэIэ щIэту дунейм 
къытехьа «Полк уахътын-
шэ», ТекIуэныгъэ иным 
 теухуа усэхэр щызэхуэхьэса 
къыдэкIыгъуэм. Апхуэдэу 
2020, 2021 гъэхэм дунейм 
къытехьащ монгол усакIуэ 
цIэрыIуэхэм я лэжьыгъэхэр 
щызэхуэхьэса тхылъхэр, 
щIалэщIэм урысыбзэм 
 къригъэтIэсауэ. 

Курыт школым щыщIэса 
зэман лъандэрэ Къущхьэм 
апхуэдэуи гулъытэ хуещI 
бэнэкIэ спорт лIэужьы-
гъуэхэм. Олимп резервым-
кIэ Ростов дэт областной 
еджапIэм и гъэсэнхэм 
ящыщщ ар. 2023 гъэм 
 Борис къыдигъэкIащ «От 
Поддубного и до наших 
дней» тхылъыр. Абы къы-
щыхьащ 19-нэ лIэщIыгъуэм 
къыщыщIэдзауэ иджырей 
лъэхъэнэм нэс ди къэра-
лым иса спортсмен бэ-
накIуэхэм, гъэсакIуэ цIэры-
Iуэхэм ятеухуа хъыбархэр, 
усэ хэхахэр. Мы зэманым 
Борис и мурадщ а тхылъым 
елэжьыжу нэхъ купщIафIэу 
дунейм къытригъэхьэну. А 
IуэхумкIэ Къущхьэм и 
акъылэгъущ Урысейм 
Спорт бэнэкIэмкIэ и феде-
рацэм хэтхэри абы и Прези-
дент Мамиашвили Михаи-
ли.

Апхуэдэ гъащIэ купщIа-
фIэ ирехьэкI зи ныбжьыр 
илъэс 25-рэ фIэкIа иримы-
къуа Къущхьэ Борис. Абы и 
щIыбагъ къыдэлъ лэжьы-
гъэхэм ящыщ дэтхэнэри еп-
хащ еджэным, гумрэ псэм-
рэ зыщIэхъуэпс IэщIагъэр 
зэгъэгъуэтыным, бгъэдэлъ 
щIэныгъэм, зэфIэкIхэм 
адэкIи хэгъэхъуэным. Дауи, 
а Iуэхугъуэхэм мыхьэнэшхуэ 
яIэщ щIалэщIэр лъэ бы-
дэкIэ гъащIэм щыувыным-
кIэ, зыпэрыт IэнатIэм 
хуэIэжьу къулыкъукIэ дэ-
кIуеинымкIэ. Шэч къытет-
хьэркъым гъащIэм адэкIи 
къыщыпэщылъ къалэнхэм 
Къущхьэ Борис, щIэны-
гъэлIыр, къэхутакIуэ емы-
зэшыр, адыгэлI нэс къы-
зэрыщIыкIыну дызыщыгу-
гъа щIалэ жаныр, екIуу 
зэры пэлъэщынум, и цIэ-
фIыр иджыри мызэ-мытIэу 
зэры зыхэтхынум. 

Афэрым, адыгэ щIа-
лэщIэ! ЗэфIэкIрэ зэчийуэ 
убгъэдэлъым яфI къокIыу, 
гъащIэм гукъыдэжрэ дэрэ-
жэгъуэрэ къыщыуату, уи 
пщIэмрэ уи нэмысымрэ хэ-
хъуэ зэпыту упсэуну ди 
 гуапэщ. Уи щIэныгъэмрэ 
IэщIагъэмрэ, акъылымрэ 
гуп сысэмрэ яхуэщхьэпэн 
ирехъу зилъ пщIэт бгырыс 
лъэпкъ уардэм, гу къуэпс-
кIэ узэпха адыгэ щIына-
лъэм, ди къэралышхуэм. Уи 
Iуэху фIы ирикIуэ, бгы аб-
рагъуэу зи мурадхэр лъагэ 
Борис. 

ЖЫЛАСЭ  Маритэ. 

Бгы абрагъуэу 
лъагэщ и мурадхэр

лоцкий Симеон и Iэрытххэм хъума 
щыхъуащ «ГъущI шакъэ» зыфIаща 
шакъэ фIыцIэм и пасэрей зэ-
хэлъхьэкIэр. 

XIX лIэщIыгъуэм урыс литера-
турэм иIа классикхэм псоми къа-

гъэсэбэпащ жыгей тхьэмпэхэм 
кIэрищIэ галлхэм къыхащIыкIыу 
щыта шакъэ. Пушкин Александр 
«Си шакъалъэм» зыфIища усэ 
иIэщ.

ЗэхэпщIэну нэхъ тыншт шакъэ 

зэхэгъэвар. Ауэ абы ныкъусаныгъэ 
нэхъыбэ иIэт. Абы халъхьэрт жы-
гейм и пхъафэр, Iэгъэбэгухэр, 
мэракIуэпс нэгъунэ. 

XIX лIэщIыгъуэм и кIэуххэм тхы-
гъэ зэрытрадзэ машинэхэр къэу-
нэхуащ. «Ремингтон» машинэмкIэ 
япэу традза тхыгъэу къалъытэ ин-
джылыз тхакIуэ Твен Марк и «Том 
Сойер» романыр. 

VII-XIX лIэщIыгъуэхэм шакъэкIэ 
тхэрт, къаз къауц хагъауэурэ. Ноби 
хъума хъуащ Пушкиныр зэрытха 
къауц зыбжанэ. 

ШакъэкIэ гупсысэрэ щIэныгъэрэ 
зэIэпахыу щытащ. Инджылыз уса-
кIуэ Байрон Джордж жиIауэ щы-
тащ мыпхуэдэу: «Зы шакъэ ткIуэ-
псыр ирикъунущ цIыху мелуан 
бжыгъэхэм я гупсысэр къэбгъэу-
шын папщIэ». 

Дуней псом шакъэ нэхъ лъапIэ 
дыдэ къыщыщIэзыгъэкIыр дизай-
нер Диддощ. Ар ахъшэ купюрэхэм 
къыхещIыкI. Зы шакъэ тюбикым 
токIуадэ доллар 10000. Дауи, ар 
къэзыгъэсэбэпыр егъэлеяуэ къу-
лейхэрщ. 

Американ Паркер Джордж игъэ-
хьэзыру зригъэсауэ щытащ шакъэ 
гъущэ. Ар псым хэпкIутэрти хэт-
кIухьырт. 1889 гъэм абы къауцыр 
къигъэсэбэпри шакъэ зэрыт ручкэ 
къыдигъэкIащ, и патенти зэри-
гъэпэщащ. 

ГУГЪУЭТ Заремэ.

ГъэщIэгъуэнщ

Шакъэр къызэрыунэхуар

ЩIэныгъэ

Узыншагъэмрэ
лъыщхьэмрэ

УпщIэ зиIэхэми яхуэзащ

Ди гуапэ зэрыхъущи, зэхъуэкIыны-
гъэхэр зибэ дунейм, гупсысэ куухэм ды-
хэзышэ дызэрыт лъэхъэ нэм лъэр жан 
зыщI, гугъэфIхэр къыпхэзылъхьэ Iуэху-
гъуэхэми, къэхъукъащIэхэми, нэхъы-
щхьэ жы ращи, щIалэгъуалэ зэчиифIэхэ-
ми дащрохьэлIэ. ГъэщIэгъуэныращи, 
балигъыпIэ иувагъащIэми, апхуэдэ щIа-
лэхэри пщащэхэри зи гупсысэр тIысащ, 
зи акъылыр жанщ, зи IуэхущIафэхэр 

нэхущ икIи купщIафIэщ. ЩIалэгъуэ кIэ 
зэджэ лъэхъэнэ дахэр, къызэрымыкIуэр 
щызу, купщIафIэу езыхьэкIхэм, абы 
 къит IэмалыфIхэмрэ хэкIыпIэхэмрэ 
 нэсу гъащIэм къыщызыгъэсэбэп хэм 
ящыщщ адыгэ щIалэщ Къущхьэ Борис. 
ЗэфIэкI инхэр къызы къуэзых щIа-
лэщIэм и мурадхэр Iуащхьэмахуэ хуэ-
дэу лъагэщ, и гуращэхэр абы къыщIэж 
псынэпсым хуэдэу къабзэщ. 

УФСБ-м къет 

Псэущхьэ цIыкIухэм еща-
кIуэ къуалэхэр зэтебукIэн-
кIэ Iэмал зэримыIэм щIэны-
гъэлIхэм зыкъом щIауэ 
къыхураджэ.

 
БЗУХЭР щымыIэмэ, псэущ-

хьэ хэм я Iуэхур екIэкIуэнущ, 
сыту жытIэмэ, дэнэ щIы-     
пIэ щыщэкIуами, абыхэм               
ягъэ  защIэр къабзагъэ къа-
лэнщ. Къуалэхэм я ерыс-
къыгъуэ нэхъыщхьэр псэу-
щхьэ лIахэрщ. Псэухэм 
яхэуэн хуей хъуми, лъэры-
мыхь хэмрэ уз зэрыцIалэ 
зыпкърытхэмрэщ Iус яхуэ-
хъур. 

Зы къуалэбзу лIэужьы-
гъуэр, гъэм и зэманым елъы-
тауэ, языныкъуэхэм деж зэ-
ран хъуми, сэбэп щыхъуи 
щы Iэщ. Псалъэм папщIэ, 
ма  цIэхэм сэрмэлычыр яхэ-
зылъ хьэ бжэндэхъу пшэп-
лъыфэм жызумейхэр къыщ-
рагъэл куэдрэ къохъу. 

Австралием щыпсэухэр 
 какаду фIыцIэхэм хуабжьу 
гугъу ирагъэхьу щытащ, уэз-
дыгъей мэзхэр щагъэкI зэ-
маным. Зи гугъу тщIы къуа-
лэбзу лIэужьыгъуэр мин 
бжы гъэкIэрэ мэзхэм теуэурэ, 
шыкIуртIымхэр зэщIакъуэрт. 
Ауэ какадухэм шыкIуртIым 
жылэу яшхыр мащIэт, къэ-
нар жыгхэм кърадзыхырт. 
Иужьым цIыхухэр зэрегуп-
сысыжамкIэ, щIым утету шы-
кIуртIым къэпщыпмэ нэхъ 
тыншкъэ, жыгым удэпщейуэ 
ахэр къыпыпч нэхърэ? Гу 
лъы зытахэм апхуэдэ чэн-
джэщ адрейхэм зэрырат 
 лъандэрэ, какаду фIыцIэм и 
Iуэху зэрахуэжыркъым. 

Колибри цIыкIухэр-щэ! 
Абыхэм лей мащIэ ятехьа, 
IэмыщIэ из мыхъу я фэ те-
лъыджэхэм щхьэкIэ? Мин 
бжы гъэкIэщ ахэр зэраукIар, 
цIыхубз пыIэхэр ирагъэдэ-
хэн папщIэ.

Пащтыхьбзур колибрим 
 нэхърэ зэрынэхъ ин щыIэ-
къым, ауэ абы зэран хъу хьэ-
пIацIэу, гъудэбадзэу мелуани 
8-м нэс илъэсым зэтреукIэ. 

Щунэфри (щIым щы- 

Налшык къалэм Нэчыхьхэр щрагъэтх и 
уардэунэм и пэIущIэ пэшым щагъэлъэ-
гъуащ дизайнер Дудар Заремэ и фэилъ-
хьэгъуэхэр. Унагъуэм, лъагъуныгъэм, зэ-
хуэпэжыгъэм я махуэм ирихьэлIэу ирагъэ-
кIуэ кIащ мыр. Iуэхур къызэрагъэпэщащ 
КъБР-м и Пенсэ фондым, ЗАГС-м и къуда-
мэм и унафэщI Шэру Валентинэ, дизайнер 
Сэралъп Мадинэ сымэ. 

ЩЫГЪЫНХЭР ягъэлъэгъуащ Дудар Заре-
мэ къызэригъэпэща «Возраст счастья» къэ-
факIуэ клубым хэт бзылъхугъэхэм. Нал шык 
къалэм Щэнхабзэ зыужьыныгъэмкIэ и цент-
рым илъэситI хъуауэ щолажьэ а клубыр. Абы 
къриубыдэу мыр и етIуанэ гъэлъэгъуэ-
ныгъэщ. Фэилъхьэгъуэхэр псори зи IэрыкIыр 
Дудар Заремэщ. 

Шэру Валентинэ зэхыхьэр къыщызэIуи-
хым тепсэлъыхьащ клубым и лэжьыгъэм. 

Фэилъхьэгъуэ щхъуэкIэплъыкIэхэр хьэ щIэ-
хэм щIэщыгъуэ ящыхъуащ, ягу дыхьащ. Ди-
зайнерым и IэдакъэщIэкIхэр зыгъэлъагъуэ 
бзылъхугъэхэм актёр Iэзагъэ къызыкъуахауи 
жыпIэ хъунущ. 

- Клубым езым и фэилъхьэгъуэрэ логотип-
рэ иIэжщ. Тхьэмахуэм тIэу къафэм хухыдох, 
ди узыншагъэр егъэфIэкIуэным хуэщIауэ. 
Алыдж, ермэлы, журт, адыгэ, нэгъуэщI къа-
фэхэри догъэзащIэ. Къафэм ди гукъыдэжыр 
къеIэт, Iэпкълъэпкъыр зэщIегъэкI. Ди уна-
фэ  щIыр дра матург цIэрыIуэ Дудар Хьэутий 
ипхъущ, - жеIэ Дэшу Валентинэ. - Заремэ ди-
зайнер цIэрыIуэщ, и IэдакъэщIэкIхэр худо-
жественнэ фильм зыбжанэм къыщагъэсэбэ-
пащ. Италием илъэс зыбжанэкIэ щыпсэуати, 
итальяныбзэр уэрсэру ещIэ. Клубым зы зэ-
манкIэ ар щригъэджу щытащ. Заремэ икIи 
къэфакIуэ Iэзэщ. ЯпэщIыкIэ Пионерхэм я 
унэм зыщигъэсащ, иужькIэ «Кавказ» ансам-
блым хэтащ. И пьесэм къытращIыкIа спек-

такль щагъэуващ ЩоджэнцIыкIу Алий и цIэр 
зе зыхьэ Къэбэрдей къэрал драмэ театрым. 
Ап хуэдэ цIыху гъэщIэгъуэным гупыр дызэ-
хуи шэсащ. Клубым цIыху 20 зэпымыууэ 
йокIуа лIэ. Ди нэхъыжь дыдэр илъэс 77-рэ   
хъуми, зы  хищIэркъым. И лъагъуныгъэм-            
рэ гулъы тэмрэ папщIэ Заремэ фIыщIэ ху-   
дощI. 

- ИлъэситI хъуауэ клубым сыхэтщи, гукъы-
дэжрэ къарурэ нэхъыбэу сиIэ зэрыхъуар 
зыхызощIэ, - пещэ Сабко Светланэ. - Ди уна-
фэщIым и ехъулIэныгъэщ нобэрей гъэлъэ-
гъуэныгъэр. Дэтхэнэ зыми ди фэилъхьэгъуэ-
хэр хэщыпыхьауэ къыхех. «Телемеханика» 
заводым илъэс 30-кIэ инженер-технологыу 
сыщылэжьащ. Къуэрылъху-пхъурылъ ху-
хэмрэ къафэмрэщ иджыпсту си гукъыдэжыр 
къэзыIэтыр. 

- Заремэ и лэжьыгъэхэр я плъыфэкIи я 
щIы кIэкIи зыхуэбгъадэ хъун щымыIэщ. Къа-
лэр хуэзэшат и IэдакъэщIэкIхэм, - жиIащ Сэ-
ралъп Мадинэ. - Дахагъэм ныбжь иIэкъым. 
ЩIалэгъуэри пIалъэ хэубыдыкIам иткъым. 
Гъэлъэгъуэныгъэм хэтхэр я ныбжькIэ зэщ-
хьэщыкIми, псори дэзыхьэх мы Iуэхум зэ-
ришэлIащ. Дэтхэнэ зы фэилъхьэгъуэми шы-
Iэ ныгъэрэ лъагъуныгъэу ирахьэлIар къып-
хуэмыIуэтэнщ. Къалэр зэригъэдахэм шэч 
хэлъкъым, театрхэми абы и фэилъхьэ-
гъуэхэм хуэдэ щыплъагъуркъыми. ДяпэкIи 
ефIэкIуэну, и IэщIагъэм хигъэхъуэну си гуа-
пэщ!

Апхуэдэу Заремэ ехъуэхъуащ «Горянка» га-
зетым и редактор нэхъыщхьэ, уса кIуэ, дра-
матург Къаныкъуэ Заринэ.

Дудар Заремэ фIыщIэ яхуищIащ гъэ-
лъэгъуэ ныгъэр къызэзыгъэпэщахэмрэ абы 
хэтахэмрэ. Зэхыхьэм хэтахэм иратащ  КъБР-м 
и Пенсэ фондым къыбгъэдэкI щIыхь тхылъ-
хэр. 

ТЕКIУЖЬ  Заретэ.

Франджым илъэс куэд хъуауэ щыпсэу граф Шере-
метев Пётр Урысейм къэIэпхъуэжыну зегъэхьэзыр. 
Апхуэдэ хуитыныгъэ къритыну елъэIуу, абы бадзэуэ-
гъуэм и 4-м зыхуигъэзащ УФ-м и Президент Путин 
Владимир. 

УРЫСЕЙМ къэIэпхъуэжын гукъыдэжыр Шеремете-
вым къызыхихар и адэм и уэсятырщ. 2003 гъэ лъандэрэ 
урысыбзэмрэ урыс щэнхабзэмрэ Франджым щыпхы-
зыгъэкI графым и Хэку дыдэу къилъытэр Урысейрщ. 

«ПщIэшхуэ зыхуэсщI Владимир Владимир и къуэ!  
Граф Шереметевхэ я лъэпкъым и нэхъыжьу щыт сэ си 
адэм и уэсятыр згъэзащIэу, си лъэпкъыр къызыхэкIа 
щIым си гъащIэм и иужьрей махуэхэр щесхьэкIыжыну 
сыхуейщ, - дыкъыщоджэ Президентым и цIэкIэ графым 
къигъэхьа лъэIум. - Сэ Урысейм срицIыхущ, Лъэпкъ 
зэныбжьэгъугъэмкIэ орденыр зратахэм сащыщщ, къыс-
хуэна гъащIэм си адэжьхэм я Хэкум щэнхабзэм, тхы-
дэм, псэкупсэ гъащIэм зыщезгъэужьыным сыщIо-          
хъуэпс. Урысейм сынэIэпхъуэжыну сыхуейщ, си мылъку-
ри зэ хуэсхьэса хьэпшыпхэри ныздэсшэжу, абыкIэ 
укъыздэ Iэпыкъуну сыпщогугъ. ПщIэшхуэ пхуэзыщI граф 
Шереметев Пётр». 

«Урысейр си Хэкущ, аращ абы сыкIуэжыну сыщIы-
хуейр. Ар си Iыхьлыхэм я адэжь щIыналъэщ. Шереме-
тевхэ я цIэр зезыхьэ центрхэр, хорхэр, оркестрхэр, кон-
серваторэхэр къызэзгъэпэщыну сыхуейщ. Хэкум ухуэщ-
хьэпэныр къалэнщ дэтхэнэ цIыхум дежкIи», - къигъэнэ-
Iуащ графым и мурадхэр. 

Шереметевым зи гугъу ищI и адэжьхэр адыгэхэми 
 къуэпс быдэкIэ епхащ. Тхылъ куэдым зэтехуэу итщ Чер-
касскэхэр Къэбэрдейм зэрыщыщыр, Грозный Иван, 
Идар Темрыкъуэ ипхъу Марие щхьэгъусэ хуэхъуа нэужь, 
Мэзкуу Iэпхъуэжахэм къатепщIыкIыжауэ. Черкасскэхэм 
Романовхэри я благъэу щытащ, ахэр пащтыхь унагъуэ 
хъун ипэ. Зи гугъу тщIы Шереметевхэмрэ Черкасскэхэм-
рэ зэблагъэщ. Черкасская Иринэ Борис и пхъур Шере-
метев Фёдор и щхьэгъусэу щытащ. Черкасский Дани-    
лэ Григорий и къуэм Шереметевэ Марье Пётр и пхъур 
щхьэгъусэ хуэхъуат. 

Нобэ зи гугъу тщIы графым и цIэджэгъу Шереметев 
Пётр 1743 гъэм щхьэгъусэ хуэхъуауэ щытащ Черкасская 
Варварэ Алексей и пхъур. Канцлер Черкасский Алек-
сейрэ абы и щхьэгъусэ Трубецкая Марие Юрий и пхъум-
рэ япхъу закъуэт Варварэ. И адэ-анэр дунейм ехыжа 
нэужь, Варварэ и закъуэщ щIэиныр къызыхуэнар. Чер-
касский Алексей и мылъкур къыхэхъуа нэужь, Шереме-
тев Пётр ейр тIукIэ бэгъуауэ щытауэ жаIэж. А зэманым 
иджыри къуажэу щыта Останкинэ, Ивановэ хуэдэ щIы-
пIэхэр, Санкт-Петербург дэт «Мелуан унэ» зыфIаща, 
Миллионная уэрамым тетар, Мэзкуу хыхьэ Сухаревкэ 
хьэблэу «Черкасскэхэм я хадэхэр» зэрытар, къинэ-
мыщIхэр ей хъуат. 

Черкасскэхэм я тхыдэ хъыбар мызэ-мытIэу тетащ ди 
газетым. Ахэр дигу къыщIэдгъэкIыжын щхьэусыгъуэ 
къы дэзытар «адыгэ малъхъэхэм» я щIэблэр къэралым 
къызэрыIэпхъуэжырщ. 

ЧЭРИМ  Марианнэ. 

Урысейм и Следственнэ комитетым СледствиемкIэ и управленэу КъБР-м щыIэм уго-
ловнэ Iуэху къиIэтащ Шэджэм районым и Яныкъуей къуажэм дэт пощт зэпыщIэны -
гъэмкIэ къудамэм и унафэщIым теухуауэ. Абы шэч хуащI УФ-м и УК-м и 160-нэ статьям и 
3-нэ Iыхьэм къыщыхьа щIэпхъаджагъэр илэжьауэ. 

СЛЕДСТВИЕМ къызэрилъытэмкIэ, шэч зыхуащIым 2024 гъэм и дыгъэгъазэм, и къулыкъур 
къигъэсэбэпри, кассэм къина ахъшэм теухуауэ махуэ къэс ищI отчетым пцIы хилъхьащ, ар 
зэрыхъур игъэмащIэу. ЦIыхубзым сом мин 844-рэ идыгъури, езыр зыхуейм тригъэкIуэдащ, 
«Урысейм и пощт» АО-м и щIыналъэ къудамэм хэщIыныгъэ ириту. Шэч зыхуащIым илэжьа 
хабзэншагъэр къыщIагъэщащ Урысей ФСБ-м и управленэу КъБР-м щыIэм и лэжьакIуэхэм. 

Следствием лэжьыгъэхэр ирегъэкIуэкI, Iуэхур щIэзыгъэбыдэхэр зэхуихьэсу. 

Сочэ къалэм щыIэ «Си-
риус» федеральнэ щIына-
лъэм щекIуэкIащ Iэпщэ-
рызауэ зэхэтым АСА лIэу-
жьыгъуэмкIэ и дунейпсо 
зэпеуэ. Нэхъ псынщIэ ды-
дэхэм я деж абы щыте-   
кIуащ ПщыукI Азэмэт.

КЪЭБЭРДЕЙ-Балъкъэ-
рым щыщ щIалэщIэм   кIэух 
зэIущIэм щыхигъэщIащ 
чем  пионыгъэр зыIэщIэлъу  

а зэхьэзэхуэм къекIуэлIа 
Дагъыстэным къикIа Га-
джиев Курбан. И пщэр 
 фIиу быдыкIри, Азэмэт ар 
игъэмэхащ икIи Гран-при 
саугъэтыр къыхуагъэфэ-
щащ.

Iэпщэрызауэ зэхэтым и 
АСБ, АСА лIэужьыгъуэхэм 
Къэбэрдей-Балъкъэрым 
щыщ щIалэхэм ехъулIэны-
гъэ щаIэ зэпытщ. ПщыукI 
Азэмэт и пэкIэ абы щыте-

кIуауэ щытащ КIэрэф Аз э-
мэт (килограмм 57-м нэс зи 
хьэлъагъхэм я деж), Багъ 
Алий (кг 70), Туменов Аль-
бертрэ Бырхьэм Мухьэмэд-
рэ (тIури кг 77-рэ). Абы 
щыгъуэ ми ПщыукIым и за-
къуэщ лигэм и чемпионым 
и дыщэ бгырыпхри Гран-при 
саугъэтри зэуэ зыIэрызы-
гъэхьэфар. 

ХЬЭТАУ Ислъам.

Дудар  Заремэ  и
фэилъхьэгъуэхэр

Бзу щымыIэжмэ, сыт тщIэнур?

  гъуа лъ   хьэ, хьэпщхупщрэ гъу-
дэбадзэкIэ ерыщ, къабзий 
 цIуугъэнэ зытет къуалэбзу 
мыин) абыхэм нэхърэ мынэ-
хъыкIэу йолэжь хьэпIацIэхэр 
гъэкIуэдыным. Пэжщ, ар аб-
гъуэм джэдыкIэ илъу илъэ-
гъуамэ, щыблэмыкIыф щы-
Iэщ, бзу шырхэм щахэIэби 
къохъу. 

АдэкIэ дыIэбэнщи, дунейр 
яхуримыкъуу гупышхуэу къэ-
зылъэтыхьу щыта тхьэры-
къуэшхуэхэр дэнэ щыIэ? 
Абы хэм щIыпIэ хэха яIэтэ-
къым. Зэпымыууэ Iэпхъуэн, 
зы къэралым икIыу нэгъуэщI 
лъахэ лъэтэн - ара хуэдэт 
ахэр къызыхуигъэщIар. 
ЖаIэ, дей, мышхумпIей жыг-
хэр апхуэдэ тхьэрыкъуэ аб-
гъуэхэм зэгуэр къакъутэу 
щытыгъауэ, уэгум ит тхьэ-
рыкъуэ гупышхуэхэм дыгъэр 
сыхьэт бжыгъэкIэ щыщIауфэ 
куэдрэ къэхъуауэ, Америкэм 
и къалэ гуэрым тхьэры-
къуэхэр махуиплI енкIэ щхьэ-
щылъэтыкIа хуэдэу, къа-
лэдэсхэм махуиплI псокIэ 
тхьэ рыкъуэхэм ещэкIуэн, 
ахэр яукIын фIэкIа нэгъуэщI 
Iуэху зэрамыхуауэ. Апхуэдэ 
Iуэху бгъэдыхьэкIэм зыхуи-
шар гущIыхьэщ: мы тхьэры-
къуэ лIэужьыгъуэхэм ящыщу 
къэнэжа закъуэр 1914 гъэм 
дунейм текIуэдыкIыжащ.

ЗыкIи нэхъыфIкъым псыб-

зу дамэншэхэм иращIари. 
Къуалэбзу пшэрхэр мин бжы-
гъэкIэ щаукIащ Франджым, 
Испанием, Скандинавием, 
Исландием, нэгъуэщI хэ гъэгу-
хэми. Иджы абы и фэ къуа 
нэхъ мыхъуми диIэжарэт жы-
зыIэхэр мащIэкъым. 

Китай мэкъумэшыщIэхэм 
къэралым бзу кърамынэжы-
ну зэгуэр мурад ящIауэ щы-
тыгъащ, гъавэ куэдыIуэ Iис-
раф ящI жаIэри. Ауэ гъатхэр 
къэсри, зэрыщыуар къагу-
рыIуэжащ. Бзухэм зыхалъ хьэ 
щыIэкъым цIыв-пэ кIыхь 
цIыкIухэр яшхыну. А еIуящIэ 
жьгъейхэм щIымахуэр щIы 
щIагъым щрах, гъатхэр къы-
зэрихьэу, мыIэрысей гу лъ  хэр 
псэупIэ ящIри, я джэ дыкIэхэр 
щагъэтIылъ, гулъ къэс 20-м 
нэс хуэзэу. Зэман докIри, 
абыхэм цIыв балигъ къахохъ-
укI. Бзууэ тIу фIэкIа хуейтэ-
къым жыг къэс, абы хищIа 
хьэпIацIэхэр зэщIа къуэну. 
Арати, бзухэр ежэу щы-
зэтраукIа гъэм жыгхэм мы-
Iэрысэ къапыкIакъым. Губ-
гъуэхэми Iуэхур зыкIи щы-
нэхъ щIэгъуакъым: хьэпIа-
цIэр мыбыи щыбэгъуат. 
Бзухэм лей ирахар мэкъу-
мэшыщIэхэм я щхьэм къы-
щеуэжым, хамэ щIыпIэхэм 
бзу кърашын хуей хъуащ…

АНЗОРЫКЪУЭ 
Аслъэмырзэ. 

Хэкум ухуэщхьэпэныр 
къалэнщ

Налшык и универсальнэ 
спорткомплексым тхэк ван-
домкIэ зэпеуитI зэуэ ще-
кIуэкIащ. Зыр Кавказым и 

Дыщэ бгырыпхри Гран-при саугъэтри

Кавказым и кубокыр къахь

кубокыр къэхьынырт, ад-
рейр щIагъуэу зэхэзы-
мыххэм я Урысей чемпио-
натт.

КАВКАЗЫМ и кубокым 
теу хуа зэпеуэм ехъулIэ-
ныгъэ ин щызыIэригъэ-
хьащ Къэбэрдей-Балъкъэ-
рым и командэ къыхэхам. 
Гуп зэпеуэм ар псом япэ 
щи щащ, дыщэ медалу 9, 
дыжьыну 7, домбеякъыу 13 
къихьри. 

ЕтIуанэ увыпIэр иубыдащ 
Дагъыстэным и гуп къы-
хэхам. Ингушхэр еща-            
нэщ.

ЩIагъуэу зэхэзымыххэм я 
зэпеуэм къызэхуишэсат 
Урысей Федерацэм и щIы-
налъэ пщыкIущым къикIа 
спорстсмен куэд. Ахэр зэ-
хьэзэхуащ хьэлъагъыу 8-кIэ 
зэшхьэщыхауэ. Ди лъахэгъу 
Жылэ Татьянэ абы дыжьын 
медалыр къыщихьащ.

КЪЭХЪУН  Бэч. 

Тхэквандо

Пощтым  и  ахъшэр  къигъэсэбэпащ

Къуалэбзухэр 

Мэлбахъуэ Тимборэ и цIэр 
зезыхьэ Лъэпкъ къэрал биб-
лиотекэм и лъахэхутэ къуда-
мэм лэжьыгъэм зыщагъэ-
гъуа зэу тхьэмахуитIкIэ щIэ-
ныгъэ-къэхутэныгъэ практи-
кэ щыIащ КъБКъУ-м и 
фи   лологие институтым ады-
гэбзэмрэ адыгэ литерату-
рэмкIэ и къудамэм и 3-нэ 
кур сым и студентхэр. Гупым 
я щIэныгъэ унафэщIыр фи-
ло логие щIэныгъэхэмкIэ 
кан дидат, КъБКъУ-м и до-
цент Абазэ Албэчщ. Абы 
зыкъ рагъэхьэлIахэщ биб-
лио текэм и унафэщIым и 
къуэ дзэ Арзанунц Александ-
рэ, къудамэм и унафэщI Гер-
гоковэ Лейлэ, библиоте кэм 
и лэжьакIуэ нэхъыжь Безыр 
Ленэ сымэ. 

- СТУДЕНТХЭР ди деж 
практикэ зэрыщыIа пIалъэм 
къриубыдэу яфIэгъэщIэгъуэ-
ну зыщагъэгъуэзащ ди лэ-
жьы гъэм, - жеIэ Безыр Ленэ. 
- Лъахэхутэ къудамэм 1924 
гъэм щыщIэдзауэ 2017 гъэ 
пщIондэ лъэпкъ литерату-
рэмкIэ зэхуихьэса каталогым 
еплъащ, илъэсищэ ипэкIэ 
къы дагъэкIыу щIадза газет-
хэмрэ журналхэмрэ къызэ-
щIиубыдэу. Ди фондым 
тхылъ мин 24-м щIигъу ща-
хъумэ. Къудамэм щIэлъ 
адыгэ художественнэ тхыгъэ-
хэмрэ литературэ лэжьыгъэ-
хэмрэ зыхуэдэр щIалэгъуа-
лэм зрагъэщIащ. Къинэ-
мыщIауэ, электрон каталогми 
еплъащ. Гъэ еджэгъуэщIэм 
щIадзэжмэ, а псор къахуэщ-
хьэпэнущ икIи диплом лэ-
жьыгъэхэр щатхкIэ Iуэхум 
хуэхьэзыру пэрыхьэнущ.

- Студентхэр библиотекэм 

Тхылъ хъумапIэм и лъахэхутэ къудамэм

тшэ ныр илъэс зыбжанэ ипэ-
кIэ къыщыхэслъхьэм, кафед-
рэм и лэжьакIуэхэм Iуэ хур 
къыздаIыгъащ. Языны къуэ-
хэр ПечатымкIэ унэм до гъа-
кIуэ. Библиографие, ка талог 
лэжьыгъэхэм щыдогъэ гъуа-
зэ, газетхэмрэ журналхэмрэ 
къытехуа тхыгъэхэр къызэра-
гъуэтынур хыхьэу. А псор сту-
дентхэм я щIэныгъэ лэжьы-
гъэм сэбэп къащы хуэхъунущ. 
Хэдгъэгъуэзащ тхыгъэхэр зэ-
рызэрадзэкIми, урысыбзэ кIэ 
къыдэкIауэ  ады гэбзэм къра-
гъэзэгъа, ады гэбзэр уры сы-
бзэкIэ зэра дзэкIауэ щы Iэ тхы-
гъэхэр (Шортэн Ас кэрбий, На-
ло Ахь мэдхъан, Акъсырэ      
За лым  хъан, ХьэхъупащIэ 
Амыр  хъан, КхъуэIуфэ Хьэ-
чим,  Къуныжь Борис, IутIыж 
Борис, Бештокъуэ Хьэбас, 
Къа   ныкъуэ Заринэ, н. ейуэ) 

зэп кърытхащ. ФIагъ куэд мы 
лэжьыгъэм къыдэ кIуащ, ахэр 
студентхэм я квалификацэ  
лэ жьыгъэхэр щатхкIи, нэ-
гъуэщI тхыгъэхэр щагъэ хьэ-
зыркIи, я лэжьыгъэм щы-
пэрыткIи щхьэ   пэ зэрахуэ хъу-
ну ми  шэч хэлъкъым, - жиIащ 
Абазэ Албэч. 

Библиотекэм и адрей къуда-
мэхэми студентхэм зыщра-
гъэп лъыхьащ. Студентхэр 
абы щекIуэкIа зэхыхьэ гъэ-
щIэ гъуэнхэм хашащ, я щIэ-
ныгъэм хагъэхъуащ. Ап -      
хуэ дэщ иджыблагъэ абы и 
лъэпкъ, лъахэхутэ литерату-
рэхэмкIэ къудамэм щекIуэкIа 
«Пусть бесконечно я буду в 
пути» зэхыхьэр. Ар къызэра-
гъэпэщащ КъБР-м и цIыхубэ 
усакIуэ, Социалист Лэжьы-
гъэм и ЛIыхъужь КIыщокъуэ 
Алим къызэралъхурэ илъэси 

111-рэ зэрырикъум и щIыхь-
кIэ. Студентхэм ягу къагъэ-
кIыжащ усакIуэм тхылъ пщIы 
бжыгъэхэр къызэрыдигъэ-
кIар, адыгэ литературэр зэри-
гъэбеяр, Пушкин Александр, 
Лермонтов Михаил, нэгъуэщI 
урыс тхакIуэшхуэхэм я Iэда-
къэщIэкIхэм ящыщ адыгэб-
зэм къызэрыригъэзэгъар. 
КIы  щокъуэм и тхылъ дапхъи 
библиотекэм щагъэуващ.

- Ди щIэныгъэ унафэщI 
Абазэ Албэч Лъэпкъ къэрал 
биб лиотекэм и лэжьыгъэм 
ды  зэрыщигъэгъуэзар щIэ-
щыгъуэ тщыхъуащ. Нэхъа-
пэIуэкIи, дауи, а IуэхущIапIэм 
дыкIуэу щытащ, ауэ иджы 
хуэдэу абы и къудамэ псоми 
зыщытплъыхьыну Iэмал диIа-
тэкъым. Нэхъыбэу лъахэхутэ 
къудамэм и лэжьэкIэрщ ды-
зы  кIэлъыплъар, Безыр Ле-

нэрэ Абазэ Албэчрэ ди дэ Iэ-
пыкъуэгъуу. Япэ махуэхэм 
щыщIэдзауэ дыщыщIакъым 
Ленэ и гулъытэ. Ар езыр щIэ-
ныгъэ зыбгъэдэлъ цIыху гуа-
пэщ. Ленэ къудамэм и лэжьы-
гъэхэм, и шынагъуэншагъэм 
къытхутепсэлъыхьащ, зэгъу-
сэу библиографие зэхуэтхьэ-
сащ, щIэныгъэ практикэмкIэ 
дневникыр зыхуей хуэдгъэ-
защ. Безырым дызэлэжь 
 тхыгъэхэм теухуауэ гъэщIэ-
гъуэн куэд къыджиIащ, тхы-
дэм и цIыху цIэрыIуэхэм я 
гугъу къытхуищIащ, цIыхубэ 
тхакIуэхэм я IэдакъэщIэкIхэм 
щыщ пычыгъуэхэм къытхуе-
джэурэ абыхэм дытеп сэ лъы-
хьыжащ, - жеIэ Мэсей  Даянэ. 
- А псом къыдэкIуэу, гукъ-
инэж тщыхъуащ библиотекэм 
и къудамэхэм щекIуэкIа зэхы-
хьэхэри. Абыхэм ящыщщ «Я 
говорю с тобой из Ленингра-
да» фэеплъ пшыхьыр. Ар 
къы зэрагъэпэщат Инбер Ве-
рэ (усакIуэ, тхакIуэ, зэдзэ-
кIакIуэ, журналист) къы-
зэралъху рэ мы гъэм илъэси 
135-рэ зэ ры рикъум теухуауэ. 
Дыщагъэ гъуэзащ абы и гъа-
щIэмрэ  гуащIэмрэ, зауэ зэ-
маным итхауэ къэна и Iэрытх-
хэм ды къеджащ. «Вдохнове-
ние пера» усэ пшыхьри дигу 
ирихьащ. Гупыр зэгъусэу ды-
зэ ры зэдэлэжьам, зэхыхьэ хэм 
ды  хэтыну Iэмал зэрыдиIам и 
фIы гъэкIэ, тхылъыщIэ куэд 
къэт щIащ, тхыгъэщIэхэр 
къэд гъуэтащ, ди щIэныгъэм 
хэдгъэхъуащ, каталогымкIэ 
дылэжьэфу зедгъэсащ. Ды-
зэ рыщыгугъам нэхърэ прак-
тикэр нэхъ гъэщIэгъуэну икIи 
гугъуу къытхущIэкIащи, къы-
дэлIэлIахэм фIыщIэ яхудощI. 

ТЕКIУЖЬ Заретэ.   


